
КъБР-м и Парламентым и Президиумым 
хэхыпIэ участкэ №130-м, Налшык къалэм 
и «Лицей №2» муниципальнэ къэрал 
еджапIэ IуэхущIапIэм щыIэм, щри-
гъэкIуэкIа зэIущIэр теухуауэ щытащ Уры-
сей Федерацэм и президент хэхыны-
гъэхэр Къэбэрдей-Балъкъэр Республи-
кэм и щIыналъэм зэрыщыдагъэкIынум.

КЪЫЗЭХУЭСАХЭМ я пащхьэм къыщы-
щыпсалъэм, КъБР-м и Парламентым и 
УнафэщI Егоровэ Татьянэ къыхигъэбел-
джылыкIащ мыгувэу ди къэралым и поли-
тикэ гъащIэм мыхьэнэшхуэ зиIэ Iуэху 
къызэрыщыхъуным - УФ-м и Президентыр 
зэрыщыхахынур.

- А Iуэхум илъэсих гъунэгъум ди къэра-
лым и зыужьыныгъэр иунэтIынущ. Мы гъэм 
япэ дыдэу президент хэхыныгъэхэм зэ-
кIэлъыкIуэу махуэ зыбжанэкIэ, нэгъуэщIу 
жыпIэмэ, гъатхэпэм и 15-м щегъэжьауэ 
 17-м нэсыхукIэ Iэ щаIэтынущ. Урысейм и 
къэкIуэнур зыубзыхунур хэхакIуэ мелуан-
хэрщ, - жиIащ Егоровэ Татьянэ. - Къыхэз-
гъэщыну сыхуейщ КъБР-м и Парламентым 
республикэм ейми хуэдэу федеральнэ 
хэхыныгъэ законодательствэр иджырей зэ-
маным егъэзэгъыным икIи егъэфIэкIуэным 
сыт щыгъуи гулъытэшхуэ хуищIу зэры-
щытар. Щапхъэу къэсхьынщ 2023 гъэм 
щэкIуэгъуэм и 14-м къыдэкIа Федеральнэ 
закон №631-ФЗ-р КъБР-м и Парламентым 
УФ-м и Къэрал Думэм хабзэгъэув жэрдэму 
къыщыхилъхьа проектым ипкъ иткIэ 
къызэращтар. Апхуэдэу жысIэфынущ иужь 
илъэсхэм хэхыныгъэ законодательствэм 
щIэ куэд зэрыхагъэхьар. Къэрал властым и 
органхэм, щIыпIэ самоуправленэм и орган-
хэм, жылагъуэ зэгухьэныгъэхэм я гъусэу 
республикэм и хэхакIуэ комиссэм лэжьы-
гъэшхуэ зэфIигъэкIащ законодательствэм, 
Урысейм и ХэхакIуэ комиссэ нэхъыщхьэм 
игъэув пщалъэхэмрэ къит чэнджэщхэмрэ 
къыщыхъуа зэхъуэкIыныгъэхэр къилъы тэ-
кIэрэ, IэIэтым егъэщIылIа Iуэхухэр иджырей 
зэманым къегъэзэгъыным хуэунэтIауэ.

Мыбы къэкIуауэ Президиумым ири-
гъэкIуэкI зэIущIэри зытеухуэжар зы хэхыпIэ 
участкэ пыухыкIам и щапхъэмкIэ а щIэхэр 
къэгъэсэбэпыным республикэр зэрыхуэ-
хьэзырыр зэдгъэлъагъунырщ.

КъБР-м и ХэхакIуэ комиссэм и унафэщIым 
и къуэдзэ Джаппуев Мусса депутатхэр щы-
гъуазэ ищIащ ирагъэкIуэкI лэжьыгъэр 

зыхуэдэм. Къэбэрдей-Балъкъэр Республи-
кэм и ХэхакIуэ комиссэм, щIыналъэ хэхыпIэ 
комиссэхэу 13-м, участкэ комиссэхэу 355-м 
къызэрагъэпэщ а хэхыныгъэхэм зыхуа-
гъэхьэзырынри ирагъэкIуэкIынри. А лэжьы-
гъэр зэфIагъэкI хэхакIуэ комиссэ псоми 
яхэтхэу, абыхэм я лэжьакIуэхэу минищым 
нэсым.

УФ-м и Президентым щхьэкIэ Iэ щаIэтыну 
хэхыпIэ участкэ 355-м Iэмал псори щыIэщ, 
республикэм щытха хэхакIуэхэу мин 543-м 
щIигъум езыхэм я фIэфIыныгъэхэр къа-
гъэлъэгъуэн папщIэ. Зи узыншагъэкIэ дерт 
зиIэ цIыхухэм къыхузэрагъэпэщащ езыхэм 
хэхыныгъэхэм хэтынымкIэ яIэ хуитыны-
гъэхэр къагъэсэбэпын папщIэ зыхуеину 
псори.

- IэIэтыр сыт и лъэныкъуэкIи нахуэу икIи 
зэIухауэ щытыным папщIэ иджырей хэ-
хыныгъэхэм видео кIэлъыплъыныгъэм и 
Iэмэпсымэхэр къыщагъэсэбэпынущ. Къап-
щтэмэ, щIыналъэ хэхакIуэ комиссэхэмрэ 
участкэ хэхакIуэ комиссэхэу 212-мрэ щы-
лэжьэну пэшхэм видео кIэлъыплъыныгъэм 
и Iэмэпсымэхэр щагъэувынущ. Абыхэм къа-
гъэлъагъуэхэм КъБР-м и Жылагъуэ пала-
тэм щеплъынущ. ХэхыпIэ участкэ 69-м Iэ 
зэраIэт бюллетенхэр электрон Iэмэпсы мэ-
хэмкIэ къызэрабж Iэмалхэр къыщагъэ-
сэбэпынущ. ХэхыпIэ участкэхэм Iэ зэры-
щаIэтам кърикIуахэр зэхэзылъхьэж участкэ 
хэхакIуэ комиссэхэм я протоколхэр «Хэхыны-
гъэхэр» ГАС-м нэхъ псынщIэу ягъэкIуэн па-
пщIэ QR-кодым и технологие къагъэ сэ-
бэпынущ, - жиIащ Джаппуев Мусса.

ЩIышылэм и кIэм щIыналъэ хэхакIуэ ко-
миссэхэмрэ Iуэху зэмыщхь куэд щызэфIа-
гъэкIыу республикэм щыIэ центрхэмрэ къы-
щызэIуахащ икIи щолажьэ здэщыIэ щIы-
пIэм Iэ щрагъэIэтыну щIэлъэIуу хэхакIуэхэм 
тхылъхэр къеIызыххэр, гъатхэпэм къыще-
гъэжьауэ апхуэдэ тхылъхэр къыщыIах 
участкэ хэхакIуэ комиссэхэми.

Япэ дыдэу республикэм щагъэзэщIащ Iэ 
щаIэтыну зэманкIэ, махуэхэмкIэ, щIыпIэхэм-
кIэ, Iэ зэраIэтыну щIыкIэмкIэ, ятха кандида-
тхэр зыхуэдэхэмкIэ я унэхэм кIуэурэ цIыху-
хэм хъыбар ирагъэщIэныр къыщыгъэлъэ-
гъуа «Информ УИК» проектыр. Проектыр 
ягъэзащIэ участкэ хэхакIуэ комиссэхэм хэт-
хэу 1434-м икIи абыхэм къызэщIаубыдэ хэ-
хакIуэхэм я процент 80-м нэхърэ мынэхъ 
мащIэ. 

(КIэухыр 2-нэ нап.).

Налшык и гъущI гъуэгу 
станцым деж гъатхэпэм и 
9-м къыщрагъэблэгъащ 
 УФ-м ЗыхъумэжыныгъэмкIэ 
и министерствэм и мафIэ-
гур. 

А IУЭХУМ хэтащ республи-
кэм и унафэщIхэр, щIалэ-
гъуалэ жылагъуэ зэгухьэны-
гъэм и лIыкIуэхэр, дзэ Iуэху 
хэхам къулыкъу щызыщIахэр, 
Къэбэрдей-Балъкъэрым щы-
псэухэр. 

Зэхыхьэр езыгъэкIуэкIа Ми-
зиев Iэубэчыр кърихьэлIахэм 
ягу къигъэкIыжащ «Налшык 
зауэлI щIыхьым и къалэщ» 
щIыхьыцIэр 2010 гъэм къа-
лэм къыщIыхуагъэфэщам и 
щхьэусыгъуэр. Къэралым и 
щIыналъэ куэдым хуэдэу, 
Къэбэрдей-Балъкъэрым и за-
уэлIхэм лIыгъэрэ хахуагъэрэ 
къагъэлъагъуэу зэуапIэм Iу-
тащ, тылым щылэжьащ, къэ-
мыланджэжу я щIыналъэр 
яхъумэжащ. Республикэм и 
зауэлI мин 12-м щIигъум 
къэрал дамыгъэхэр къыхуа-
гъэфэщащ, Хэку зауэшхуэм 
щызэрахьа лIыхъужьыгъэм 
папщIэ. «Совет Союзым и 
ЛIыхъужь» цIэ лъапIэр рес-
публикэм и зауэлI 33-м къы-
фIащащ.

«Пэжыращ къару зиIэр» 
къыхуеджэныгъэм щIэт ма-
фIэгум и вагонибгъум 
къыщызэрагъэпэща музей 
пэшхэм я гъэлъэгъуэныгъэ-
хэр теухуауэ щытащ Хэку за-
уэшхуэмрэ дзэ Iуэху хэхамрэ. 
БгъэIэпхъуэ хъу выставкэм 
щыболъагъу тхыдэ дэфтэр-
хэр, тхылъхэр, хьэпшыпхэр, 
бийм зэрыпэщIэт Iэщэхэр, 
 Хэку зауэшхуэмрэ дзэ Iуэху 
хэхамрэ я лIыхъужьхэм хуа-
гъэфэща дамыгъэ лъапIэхэр. 
КъищынэмыщIауэ, мыбде-

Ди республикэм и Iэтащхьэ КIуэкIуэ 
Казбек иджыблагъэ лэжьыгъэ IуэхукIэ 
щыIащ Прохладнэ щIыпIэм. Абы гупсэхуу 
зыщигъэгъуэзащ щIыналъэм щекIуэкI 
Iуэхугъуэхэм, къиплъыхьащ ухуэныгъэ-
зэгъэпэщыжыныгъэ щекIуэкI социальнэ 
IэнатIэ зыбжанэ. 

КъБР-м и Iэтащхьэр щыIащ Прохладнэ 
къалэм дэт «Олимп» спорт, узыншагъэр 
щрагъэфIакIуэ центрым. Абы и ухуэныгъэр 
яублауэ щытащ 2010 гъэм, арщхьэкIэ 
лэжьыгъэхэр щхьэусыгъуэ зэмылIэужьы-
гъуэхэм къыхэкIыу къызэтрагъэувыIэри, 
илъэс зыбжанэкIэ зэфIахакъым. Лэжьы-
гъэхэм щыпащар 2019 гъэращ. Илъэс 
дэкIри, IуэхущIапIэр къызэIуахащ. 

Мы зэманым центрым цIыху куэд йокIуа-
лIэ. Километр зэбгъузэнатIэ мини 5,5-м 
щIигъу зыубыд IуэхущIапIэм хэтщ псы-
гуэнышхуэ, боксымкIэ, бэнэкIэмкIэ, аэроби-
кэмкIэ, художественнэ гимнастикэмкIэ 
пэшхэр, нэгъуэщIхэри. Абы  баскетболым-
кIэ, псы есынымкIэ, бэнэкIэ хуитымкIэ  

щылажьэ гупжьейхэм йокIуалIэ цIыху 400-м 
щIигъу. ЩIыпIэ унафэщIхэм зэраубзыхуам 
тету, гулъытэ хэха хуащI щытыкIэ гугъум 
ихуа унагъуэхэм я сабийхэм. 

КъинэмыщIауэ, «Олимп» центрым щы-
зэIуащэ СВО-м щыIэ зауэлIхэм зэрызахъу-
мэж хъыхэр. Абыхэм езыхэри техникэ 
зэмылIэужьыгъуэхэри махуэми жэщми 
бийм щахъумэ. 

КIуэкIуэ Казбек волонтёрхэм центрым 
щрагъэкIуэкI лэжьыгъэхэм щыгъуазэ хуи-
щIащ абыхэм я лIыкIуэ, спорт центрым и 
тренер Переходовэ Еленэ. ЩIыналъэм и Iэ-
тащхьэм фIыщIэ хуищIащ Переходовэм, и 
нэIэм щIэт ныбжьыщIэхэм ди зауэлIхэм 
 къахуэщхьэпэну зэфIагъэкI апхуэдэ лэжьы-
гъэфIхэм папщIэ.

КъыкIэлъыкIуэу КъБР-м и Iэтащхьэ КIуэ-
кIуэ Казбек щыIащ Прохладнэ къалэм дэт 
ГъуазджэмкIэ школым. Ар зэрагъэпэщы-
жащ «Щэнхабзэ» лъэпкъ проектыр и лъаб-
жьэу икIи нэгъабэ къызэIуахыжащ. 

 
(КIэухыр 2-нэ нап.).

Сигуми си псэми къабгъэдэкIыу Къэбэрдей-Балъкъэр Рес-
публикэм ис муслъымэнхэм сохъуэхъу НэщI мазэ лъапIэр 
къызэрихьамкIэ!

НэщIым епха хабзэхэм лъабжьэшхуэ яIэу къогъуэгурыкIуэ 
икIи къабзагъэм, къэщIэрэщIэжыныгъэм и джэлэсу къалъытэ. 

А мазэм цIыхухэр Iыхьлыхэм, гъунэгъухэм яхуэгумащIэщ, 
яхуэгуапэщ, фIылъагъуныгъэмрэ пэжыгъэмрэ япэ ирагъэщу 
ирахьэкI. 

Ислъам диным и апхуэдэ хабзэ дахэхэр лIакъуэкIэрэ зэIэпах, 
абыхэм цIыхухэм я зэхуаку дэлъ гуапагъэри, республикэм илъ 
зэкъуэтыныгъэмрэ зэгурыIуэныгъэмри ягъэбыдэ. 

НэщI мазэ лъапIэм ди цIыхухэм я гум фIы, гуапагъэ, щаба-
гъэ къыщигъэушыну Тхьэм жиIэ. 

Къэбэрдей-Балъкъэрым ис псоми сохъуэхъу узыншагъэ 
быдэ, зэIузэпэщыныгъэ яIэу ар ирахьэкIыну.

Балъкъэрхэм политикэ щхьэусыгъуэкIэ 
я хэкур зэрырагъэбгынэрэ илъэс 80 
зэрырикъуам ехьэлIа Iуэхугъуэхэм хэтащ 
КъБР-м и Iэтащхьэ КIуэкIуэ Казбек. 

1944 - 1957 гъэхэм политикэ зэхэзехуэм 
хэкIуэдахэм я фэеплъым удз гъэгъахэр 
 трилъхьащ Iэтащхьэм, абдеж щыт музей-
мемориалми щIыхьащ.

Зэхыхьэм хэтащ КъБР-м и Парламентым 
и УнафэщI Егоровэ Татьянэ, КъБР-м и Пра-
вительствэм и УнафэщI Мусуков Алий, 
 УФ-м и Къэрал Думэм и депутатхэр, феде-
ральнэ, щIыналъэ къулыкъущIэхэр, жыла-
гъуэ, дин лэжьакIуэхэр. 

Апхуэдэ нэщхъеягъуэ зэхыхьэхэр щекIуэ-
кIащ Къэбэрдей-Балъкъэрым и район, 
къалэ псоми.

КъБР-м и Iэтащхьэ КIуэкIуэ Казбек лэжьыгъэ IуэхукIэ 
хуэзащ Къэбэрдей-Балъкъэрым и Муслъымэнхэм я Iуэху-
щIапIэм и унафэщI Дзасэжь Хьэзрэталий. Ахэр тепсэ-
лъыхьащ Рэмэдан мазэм зэфIагъэкIыну я мурадхэм. 

ДЗАСЭЖЬ Хьэзрэталий Iэтащхьэм Iэригъэхьэжащ Кавказ 
Ищхъэрэм и муслъымэнхэм я Iуэху зэзыгъэуIу центрым и 
тхьэмадэ, Къэрэшей-Шэрджэс Республикэм и муфтий Бер-
диев Исмэхьил-Хьэжы къритыжа «Мир Кавказа» тхылъыр.

«Хуабжьу сыхуэарэзыщ пщIэ зыхуэсщI Исмэхьил-Хьэжы. 
Мы тхылъыр Кавказ Ищхъэрэм, Урысей псом ис лъэпкъхэм я 
зэкъуэтыныгъэмрэ зэгурыIуэныгъэмрэ нэхъри быдэ хъуным-
кIэ сэбэп зэрыхъунум шэч къытесхьэркъым», - жиIащ 
КIуэкIуэм.

жым щагъэлъэгъуащ уIэгъэ 
хъуам узэрыдэIэпыкъуфыну 
щIы кIэмрэ дзэ Iуэху хэхам 
щы Iэхэм яхуэщхьэпэну хьэп-
шып хэр зэрыбгъэхьэзырыну-
мрэ теухуа дерсхэр. Гупыж 
зыщIхэм дзэ Iуэху хэхам щыIэ 
зауэлIхэм письмо хуатхащ, 
зэхыхьэм хэт зауэлIхэм я гъу-
сэу сурэтхэр зытрагъэхащ. 
НыбжьыщIэхэм Iэмал яIащ 
автоматхэмрэ парашютхэмрэ 
зэрызэпкъралъхьэм, зэрызэ-
кIуэцIалъхьэм кIэлъыплъыну. 
Зэхыхьэм къекIуэлIахэм я 
 нэгу зригъэужьащ дзэ часть 
31681-м и духовой оркестрым. 
КъищынэмыщIауэ, зэхыхьэм 
хэтхэр еплъащ дзэ коррес-
пондент Аносов Владимир и 
«Донбасс-2023» выставкэм.

УФ-м IэщэкIэ ЗэщIэузэда и 
Къарухэм я ныбжькIэ къы-
хэкIыжа офицерхэм я Лъэпкъ 

зэгухьэныгъэм и «Мегапир» 
IуэхущIапIэм и унафэщI Ата-
ев Жашарбек и псалъэм къы-
хигъэщащ «Пэжыращ къару 
зиIэр» Iуэхур къыщIыха-
лъхьар Урысейм и тхыдэ на-
пэкIуэцIхэр къратхыкIыжыну, 
зэхъуэкIыныгъэхэр хэ зылъ-
хьэну иужь итхэм пэ щIэ тыныр 
зэрыарар. 

- IэщэкIэ зэщIэузэда ди за-
уэлIхэм я къалэныр къы зы-
хуэтыншэу ягъэзэщIащ, ду-
нейр фашизмым кърагъэ-
лащ, ауэ щытыкIэм зихъуэж-
ри фашизмым и щхьэ къиIэт 
хъуащ. Дуней псор къап-
щтэмэ, Урысейм и закъуэщ 
абы пэщIэтыр. Дзэ Iуэху хэ-
хам хыхьэу зыхуагъэувыжа 
къалэнхэр ягъэзэщIэнущ. 
Аращ зытеухуар мафIэгум 
щагъэува выставкэр. Ди щIа-
лэгъуалэм ар къагурыIуэну 

дащогугъ! - жиIащ Атаев 
 Жашарбек. 

«Пэжыращ къару зиIэр» 
Iуэхумрэ эшелонымрэ я 
унафэщI, генерал-майор 
Цаплюк Александр къыхигъэ-
щащ, зэраубзыхуам тету, За-
уэлI щIыхьым и къалэ - Нал-
шык деж я мафIэгур къы-
зэрыщыувыIар, выставкэм 
еплъхэм пэжыгъэр ди къару 
къигъэхъуапIэу зэрыщытыр 
наIуэ зэращищIынур. Абы 
жиIащ «Пэжыращ къару 
зиIэр» къыхуеджэныгъэм 
щIэт Iуэхур УФ-м Зы хъу-
мэжыныгъэмкIэ и министр 
Шойгу Сергей и унафэкIэ 
2024 гъэм мазаем и 23-м 
щыщIэдзауэ накъыгъэм и 9 
пщIондэ зэрекIуэкIынур. 

УФ-м ЗыхъумэжыныгъэмкIэ 
и министерствэм къыбгъэдэкI 
«За помощь и милосердие» 

медалхэр зыхуа гъэфэщахэм 
щратыжащ перроным деж. 
Абыхэм яхэтщ дзэ Iуэху хэхам 
хэлъхьэныгъэ хуэзыщI жыла-
гъуэ зэгухьэныгъэхэмрэ Iуэху-
щIапIэхэмрэ, цIыху щхьэ хуэ-
хэр. Къищынэ мыщIауэ, «Юн-
армия» урысейпсо жылагъуэ 
зэгухьэныгъэм хагъэхьащ 
ныбжьыщIэ 20. ТхьэрыIуэ ира-
гъэта нэужь, ахэр зауэм и ве-
теранхэм яIущIащ.

Мазаем и 23-м Москва деж 
къыщежьа мафIэгур гъущI 
гъуэгу станц 75-м, УФ-м и 
щIыналъэ 67-м къыщыувыIэ-
нущ. ТекIуэныгъэ Иным и пэ 
къихуэу, ди къалащхьэм Бе-
лоруссием и гъущI гъуэгу вок-
залым накъыгъэм и 8-м 
щызэхуащIыжынущ ар. 

ТЕКIУЖЬ  Заретэ.
Сурэтхэр Къарей Элинэ 

трихащ.

«Пэжыращ  къару  зиIэр»

Сыт и лъэныкъуэкIи хуэхьэзыруЩIыпIэ  псоми  щекIуэкIащ
нэщхъеягъуэ  зэхыхьэхэр

Гупсэхуу зыщегъэгъуазэ

КъБР-м и Iэтащхьэ КIуэкIуэ Казбек
НэщIыр къызэрихьам теухуа и хъуэхъу

Дунейпсо Адыгэ Хасэм, 
Адыгэ къэрал университе-
тым, Бэрбэч ХьэтIутIэ и 
цIэр зезыхьэ Къэбэрдей-
Балъкъэр къэрал универ-
ситетым фрагъэблагъэ 
нобэ сыхьэт 13-м екIуэкIы-
ну еханэ Дунейпсо Адыгэ 
Iуэ рытхым (диктантым) 
жы джэру фыхэтыну. Ар 
щыIэнущ онлайн икIи офлайн щIы кIэхэм тету.

Налшык къалэм «Адыгэ Iуэрытхыр» мы щIыпIэхэм 
щекIуэкIынущ:

Къэбэрдей-Балъкъэр къэ рал университетым (Чернышев-
скэм и цIэр зе зыхьэ уэ рам, 173, 501-нэ, 303-нэ пэш хэм);

КIуэкIуэ Валерэ и цIэр зезыхьэ Къэбэрдей-Балъкъэр 
къэрал мэкъумэш университетым (Лениным и цIэр 
зезыхьэ уэрам, 1 в, экономикэмкIэ факультет, етхуанэ 
 къат);

Мэлбахъуэ Тимборэ и цIэр зезыхьэ Лъэпкъ библиотекэм 
(Нэгумэм и цIэр зезыхьэ уэрам, 5).

IуэхущIапIэ щхьэхуэ емы кIуэлIэфынум онлайн щIы кIэм 
тету анэдэлъхубзэмкIэ и щIэныгъэр къыщипщытэ  хъунущ 
мы хэщIапIэмкIэ: https: //my.mts-link.ru/61891743/704829571.

Къэбэрдей-шэрджэсыбзэкIэ диктантыр зытхахэм я 
лэжьыгъэхэм и сурэтыр (скан) сыхьэтым къриубыдэу 
къэпщы та кIуэхэм яхуевгъэхь хъунущ мы электрон хэщIа-
пIэм: dah nalchik@gmail.com.

КIэмыргуей адыгэбзэм тету ятха тхыгъэ хьэзырхэм я 
сурэтыр +79182239519  телефоным пыщIа  Whats App-м е 
adygkafedra@mail.ru майл-хэ щIапIэм ебгъэхь   хъунущ.

«Адыгэ Iуэрытхыр» зэре кIуэкIыну жыпхъэ убзыхуам 
ДАХ-м и сайтым фыкъыщеджэ хъунущ: intercircass.org.

УпщIэ зиIэхэр +792891 09 975; +79286934817 телефонхэм 
фыпсалъэ хъунущ.

«Адыгэ Iуэрытхым» фрагъэблагъэ
ХъыбарегъащIэ

Кавказ Ищхъэрэ федеральнэ щIына-
лъэм шынагъуэншагъэр къыщызэгъэпэ-
щыным теухуауэ Магас щекIуэкIа зэIу-
щIэм хэтащ КъБР-м и Iэтащхьэ КIуэкIуэ 
Казбек. Ар иригъэкIуэкIащ УФ-м Шы-
нагъуэншагъэмкIэ и советым и уна фэщI 
Патрушев Николай.

ЗЭIУЩIЭМ хэтащ УФ-м и Президентым и 
полномочнэ лIыкIуэу КИФЩI-м щыIэ Чайкэ 
Юрий, хэгъэгухэм я Iэтащхьэхэр, феде-
ральнэ министерствэхэмрэ къулыкъущIа-
пIэхэмрэ я лIыкIуэхэр. 

Зэхуэсахэр тепсэлъыхьащ димыныб-
жьэгъу къэралхэм ди деж къыщагъэхъуну 
хэт щIэпхъаджагъэ Iуэхухэр, Кавказ Ищ-

хъэрэм и жылагъуэ-политикэ щытыкIэр 
зэIагъэхьэн папщIэ ялэжьхэр къызэпыу-
дыным, къухьэпIэ лъэныкъуэмкIэ къикIыу 
ди цIыхухэм я щхьэр ягъэутхъуэну хэтхэм я 
IуэхущIафэхэм кIэлъыплъыныр. 

ЩIыналъэ Iэтащхьэхэм, хэгъэгухэм щы-
лажьэ хабзэхъумэ IэнатIэхэм я унафэщIхэм 
пщэрылъ щащIащ щытыкIэ шынагъуэхэр 
къэмыгъэхъуным кIэлъыплъыну. Апхуэдэуи 
урысей цIыхухэр зэпIэзэрыту, хэкупсагъэр 
ипэ ирагъэщу, тхыдэ, щэнхабзэ фэеплъхэр 
яхъумэу щытыныр гъэбыдэн зэрыхуейр 
къыхагъэщащ. 

ЗэIущIэр Урысей Федерацэм и Президент 
Путин Владимир и унафэкIэ ирагъэкIуэ-
кIащ. 

ШынагъуэншагъэмкIэ советым и зэIущIэ

«УФ-м и Президентыр хэхыным и IуэхукIэ» Федеральнэ закон №19-ФЗ-уэ 2003 гъэм щIышылэм и 10-м къыдэкIам и 53-нэ Iыхьэм и 1-нэ пунктым ипкъ иткIэ пщIэншэу тыдодзэ.

УФ-м и Президент хэхыныгъэхэр щекIуэкIы-
нум и пIалъэм нэмысу, IэIэтым щыщIадзащ 
щIыналъэ пхыдзахэмрэ уздэкIуэну гугъу щIы-
пIэхэмрэ. Апхуэдэу ипэ иту Iэ яIэт хъунущ 
 кхъухьхэм щылажьэхэми (гъатхэпэм и 15 - 17-
хэм псым тетын хуейуэ ирихьэлIамэ). 

ПIАЛЪЭМ нэмысу Iэ яIэтыну Iэмал яIэнущ ща-
кIуэхэми, мэзым, бгым щылажьэхэми, бдзэжье-
ящэхэми. Хэхыныгъэхэр щекIуэкIыну махуэ хэха-
хэр къэмысу Iэ яIэтыну хуитщ хэхыпIэхэм пэжы-
жьэ, транспорткIэ зэпыщIэныгъэ зимыIэ щIы- 
пIэ хэм щыпсэухэри. Абы щхьэкIэ ашыкхэр 
къра хь э кIынущ, ахэр щызэтрахынур хэхыны-
гъэхэр щиух махуэм IэIэтхэм кърикIуар щызэ-
халъ хьэжкIэщ. 

УФ-м и ХэхакIуэ комиссэ нэхъыщхьэм и пресс-
IэнатIэм хъыбар къызэритымкIэ, щIыналъэ хэ-
хакIуэ комиссэхэм хэтхэм, зэрыхабзэу, къызэ-

хакIухьынущ дунейм и щытыкIэр къыщапщытэ 
станцхэр, щыхьхэр щагъэхъу щIыпIэхэмрэ къуа-
жэ жыжьэхэмрэ (апхуэдэ щIыпIэхэм нэхъыбэрэ 
зэрыкIуэфыр вертолёткIэщ, уэсым зэрыпхыкI 
машинэхэмкIэщ, уеблэмэ хьэ зэщIэщIахэмкIэщ). 
ЦИК-м къызэригъэлъагъуэмкIэ, апхуэдэ щIы-
пIэхэм куэд щыпсэуркъым, 2018 гъэм къэралым 
и Iэтащхьэр щыхахам щыгъуэ, хэхыныгъэхэм я 
пIалъэр къэмысауэ, цIыху мини 180-м нэблагъэм 
Iэ яIэтауэ щытащ, кхъухьхэм къыщызэрагъэпэ-
ща хэхыпIэ 957-м - цIыху мин 31-м. 

И пIалъэр нэмысауэ IэIэтыр ирагъэкIуэкIыну 
хуитыныгъэ зиIэ щIыналъэхэр 37-рэ мэхъу. Абы-
хэм IэIэтхэр мазаем и 25-м щыщIадзащ (ауэ псо-
ми махуэхэр щызэтехуэркъым). Апхуэдэу маза-
ем и 25-м IэIэтыр къыщызэIуахащ Алтай, Архан-
гельск, Камчаткэ, Красноярск, Магадан, Мур-
манск, Приморскэ, Сахалинск, Хабаровск щIы-
налъэхэм, Ненецк, Ханты-Мансийск, Чукотскэ, 

Ямало-Ненецк автоном округхэм, Саха (Яку-
тием), Тыва республикэхэм. КъищынэмыщIауэ, 
IэIэтым мыгувэу щыщIидзэнущ Донбассрэ Ново-
россиемрэ я щIыналъэхэми.

Абыхэм я ужь иту, пIалъэм нэмысу IэIэтыр 
къыщызэIуахынущ Бурятием, Дагъыстэным, Ка-
релием, Коми, Хакасие, Забайкалье, Краснодар, 
Перьм, Амур, Иркутск, Кемеровэ, Киров, Орен-
бург, Свердловск, Томск, Тюмень, Еврей авто-
ном щIыналъэм. ПIалъэм нэмысу ирагъэкIуэкI 
IэIэ тыр зэхуащIыжын хуейщ гъатхэпэм и 14 
пщIон-дэ. 

Къыхэгъэщыпхъэщ, Урысейм и Президентым 
и хэхыныгъэхэр ирагъэкIуэкIын папщIэ хэхы-
пIэхэр гъущI гъуэгу вокзал 42-ми къызэрыщызэ-
Iуа хынур. Ахэр гъатхэпэм и 15 - 17-хэм лэжьэнущ. 
«РЖД» ОАО-м зэрыщыжаIэмкIэ, абыхэм я хэхы-
пIэхэр Урысей Федерацэм и щIыналъэ 28-м 
щылэжьэнущ. 

ЩIыпIэ  пхыдзахэм  IэIэтыр  щокIуэкI

ЛДПР-м къыбгъэдэкIыу президент хэхыны-
гъэм хэтыну зыкъэзыгъэлъагъуэм и программэ 
егъэхьэзыр. Сыт щхьэкIэ? Урысейм ит парт нэ-
хъыжьхэм язу щыт ЛДПР-м езым и программэ 
иIэжщ. Партыр къызэзыгъэпэща Жириновский 
Владимир апхуэдэ дэфтэрхэм гулъытэ хэха ща-
хуищIырт цIыхубэ политикэмрэ ди цIыхухэм за-
щIэгъэкъуэн зэрыхуеймрэ. Ди хэхыпIэ штабым 
Жириновскэм илъэс 30-м щIигъукIэ игъэхьэ-
зырахэр, ди цIыхухэм илъэситIым и кIуэцIкIэ 
къы джаIахэр зэщIикъуэжри, программэм и те-
гъэщIапIэхэр иубзыхуауэ аращ. ЩIыналъэхэм 
зегъэужьын, щыпсэу щIыпIэм емылъытауэ, 
цIыхухэм я псэукIэр тынш щIын зэрыхуейрщ 
абыхэм щыщу нэхъыщхьэр. Хэхыныгъэ пIалъэр 
екIуэкIыху, дэ мин бжыгъэкIэрэ цIыхухэм зэIу-
щIэхэр ядедгъэкIуэкIынущ икIи ди жэрдэм псоми 
дытепсэлъыхьынущ. Лъабжьэу къэтщтэну про-
граммэр цIыхухэм я гъусэущ къызэрыхэтхынур. 
Дэтхэнэ зыми и Iуэху еплъыкIэм мыхьэнэ иIэщ.

Щыпсэун яIэкъыми,
нэгъуэщIыпIэ мэIэпхъуэ

ПсэупIэ зэгъэпэщыныр щIыналъэхэм щекIуэкI 
политикэм унэтIыныгъэ пажэу хэтыпхъэщ. Нэхъ 
пасэу къащта псэупIэ программэхэм уеплъмэ, 
абыхэм ящыщу зыри и кIэм намыгъэсауэ жыпIэ 
хъунущ. Ипэрей дэфтэрхэм хэта щыуагъэхэр 
 щыгъэзэкIуэжа псэупIэ программэщIэ ды-
хуейщ.  Къэрал программэщIэхэр щагъэхьэзыр-
кIэ, ар тегъэщIапIэ нэхъыщхьэу щытыпхъэщ.  
Ауэ куэд рэ дэр дыдэм дгъэунэхуахэр къы щыд-
мыгъэщ хьэпэ къытхуохуэ. Урысейм зэпымыууэ 
зиужьу, къэщIэрэщIэжу щытын хуейщ. Пэжщ, 
унэу яухуэ бжыгъэм хохъуэ. Ауэ сыт хуэдэ щIы-
налъэхэра ар къыщыхъур? Агломерацэ нэхъ ин-
хэрщ - Мэзкуу, Санкт-Петербург, Краснодар 
хуэдэ къалэхэм. Абы дэчых зиIэ ипотекэ къе-
Iыпхынуи нэхъ ущытогушхуэ. Урысейм и ина-
гъым тещIыхьауэ, дэ делэжьын хуейщ цIыхухэр 

къэралым и щIыпIэ псоми зэридгъэтIысхьэным. 
ЗэкIэ къэбгъэщ хьэпэ хъуну щIыхэр зэрымащIэм 
апхуэдэ Iэмал къыдитыркъым. Ар гъэщIэгъуэну 
къытщыхъуу щытми. ЩIыпIэщIэхэр къэтIэтып-
хъэщ. Дэ до лъагъу къэрал ухуэныгъэхэм эконо-
микэр зэрыригъэфIакIуэр. Урысейм щыпсэухэм 
я нэхъыбэм унагъуэм и къарур унэ зэраIэм            
ирапх. Хамэ къэралхэм унэ хьэзырхэр щащIу Iэ-
малыщIэхэр щызокIуэ. Илъэсих дызыхуэкIуэм 
цIыхухэр зы хуэ ныкъуэ унэхэмкIэ къызэд-
гъэпэщыфынущ, финанс Iэмалхэр къэд-
гъэщхьэпэу. ЗэкIэ цIыху мелуанхэм ипотекэ 
къащ тэфыркъым. Сабий зиIэхэм процент 
зытемылъ ссудэ епт зэрыхъуну Iэмалхэм до-
лэжь. ПсэупIэкIэ зыхуей хуэмызар нэхъ 
псынщIэу сымаджэ зэрыхъум гу лъатащ. 
Лъэпкъыр хъума щыхъунур ар псэупIэфIкIэ 
къызэбгъэпэщмэщ. Иныкъуэ цIыхухэр зэрып-
сэум уеплъмэ, уи щхьэфэцым зресэ. Зэрытху-
зэфIэкIым хуэдэу дадоIэпыкъу апхуэдэхэм. 

ЛДПР-р  цIыхубэм  йочэнджэщ

Сыт и лъэныкъуэкIи 
хуэхьэзыру

(КIэухыр. ПэщIэдзэр 1-нэ нап.).

УФ-м и президент хэхыныгъэхэм республи-
кэм и щIыналъэм зэрызыщыхуагъэхьэзырыр 
сыт и лъэныкъуэкIи къагъэлъагъуэ. Къэрал 
органхэмрэ щIыпIэ самоуправленэм и орган-
хэмрэ япыщIауэ КъБР-м и ХэхакIуэ комиссэм 
мыбдежым гулъытэ хэха щыхуещI зыхэт Iуэ-
хум и мыхьэнэр хэхакIуэхэм, псом хуэмыдэу 
щIалэгъуалэм, къагурыгъэIуэным. Псалъэм 
и хьэтыркIэ, республикэм и жылагъуэ псо-      
ми щыфIэдзащ хъыбарегъащIэ баннерхэр, 
плакатхэр, нэгъуэщIхэр, уэрам экранхэм 
 щагъэлъагъуэ видеороликхэр. ЦIыхубэ хъы-
барегъащIэ IэнатIэхэм я лэжьакIуэхэр мы 
Iуэхум жыджэру хэтщ.

АдэкIэ къэпсалъэм и гугъу ищIащ хэхакIуэ 
комиссэм хэтхэр зэрырагъаджэм, хэхыпIэ 
участкэхэм я щытыкIэхэр къызэрапщытэм, 
хэхыныгъэхэр щрагъэкIуэкIкIэ жылагъуэ 
 хаб зэмрэ шынагъуэншагъэмрэ къызэрызэ-
ра гъэ пэщынум.

- ЩIыналъэ, участкэ хэхакIуэ комиссэхэр 
зыхуеину IэмэпсымэхэмкIэ къанэ щымыIэу 
къызэрагъэпэщащ. Мы Iуэхум егъэщIылIа 
псоми я мурадыр президент хэхыныгъэхэр 
сыт и лъэныкъуэкIи хабзэм тету икIи зэIухауэ 
егъэкIуэкIынырщ, - къыхигъэщхьэхукIащ 
Джаппуев Мусса.

Абы жиIахэм щытепсэлъыхьым, депутат-
хэм псом хуэмыдэу гулъытэ хуащIащ хэхыны-
гъэхэм жыджэру хэтыным щIалэгъуалэр нэхъ 
трагъэгушхуэн зэрыхуейм. Апхуэдэу къыха-
гъэщащ узыншагъэкIэ дерт зиIэ цIыхухэр    
къанэ щы мыIэу IэIэтым хэтыным мы хьэ-
нэшхуэ зэри Iэр.

Егоровэ Татьянэ щIэупщIащ зыщыпсэу 
унэхэм къыщIэмыкIыу хэхакIуэхэм яIэ Iэмал-
хэр зыхуэдэм.

Джаппуев Мусса къагуригъэIуащ щIыпIэм 
емыкIуалIэу электрон IэмэпсымэхэмкIэ Iэ 
щаIэтыф щIыналъэ 29-м Къэбэрдей-Балъ-
къэрыр зэрахэмытыр. АрщхьэкIэ я унэм Iэ 
щаIэтыну Iэмалхэр яIэнущ езыхэм я деж 
щыкIуам апхуэдэ фIэфIыныгъэ къэзыгъэ-
лъэгъуа псоми. КъищынэмыщIауэ, хэхыны-
гъэхэр щекIуэкIыну махуэхэм абыхэм теле-
фонкIэ комиссэм хъыбар ирагъащIэ хъу-     
нущ я унэ щIэсу Iэ яIэтыну зэрыхуеймкIэ. 
ИужькIэ апхуэдэ хэхакIуэм и деж кIуэнущ 
 хэхакIуэ участкэ комиссэхэм хэтхэр.

КъБР-м и Парламентым ЛэжьыгъэмкIэ, 
 социальнэ политикэмкIэ, узыншагъэр 

 хъу мэнымкIэ и комитетым и унафэщIым и 
 къуэдзэ, «ЛДПР» фракцэм и Iэтащхьэ Без-
годь кэ Владимир пщIэшхуэ хуищIащ респуб-
ликэм хэхыныгъэхэм жыджэру зэрызыхуи-
гъэхьэзырам. Абы и гугъу ищIащ политикэ 
партхэр а Iуэхум зэрыхэтым.

КъБР-м и Парламентым Законодательст-
вэмкIэ, щIыпIэ самоуправленэм пыщIа Iуэху-
хэмкIэ и комитетым и унафэщI Мэлбахъуэ 
 Борис тепсэлъыхьащ езым и комитетыр рес-
публикэм и ХэхакIуэ комиссэм зэрадэла-
жьэм, хэхыныгъэхэмрэ референдумхэмрэ 
ятеухуа республикэ законодательствэр зэпы-
мыууэ щIэ куэд къызыхыхьэ федеральнэ хэ-
хыныгъэ законодательствэм псынщIэу зэры-
рагъэзэгъым, щыIэ хэхыныгъэ законода-
тельствэр егъэфIэкIуэным хуэгъэза феде-
ральнэ законхэм я проектхэр Къэрал Думэм 
къыщыхалъхьэнымкIэ щIэгъэкъуэн зэры-
хъум.

- Нэхъапэхэми хуэдэу, ХэхакIуэ комиссэр и 
пщэм дэлъ жэуаплыныгъэр къыгурыIуэу 
бгъэ дыхьащ и пащхьэм ирагъэува къалэнхэр 
зэфIигъэкIыным. Абы щыхьэт тохъуэ щIы-
пIэхэм щыщыIэ щытыкIэр. Мы IуэхумкIэ дэ 
щIэх-щIэхыурэ захудогъазэ къэрал органхэм, 
муниципалитетхэм, хэхакIуэхэм. Абыхэм                   
дэ дызэхащIыкI, - къыхигъэбелджылыкIащ 
Мэл бахъуэ Борис.

Налшык къалэ щIыналъэ хэхакIуэ комис-
сэм и унафэщI Нало Николай жиIащ рес-
публикэм и щыхьэрым щылажьэ участкэ 
 хэхакIуэ комиссэхэу 102-м ящыщу 10-р Iэ 
зэраIэт бюллетенхэм зэрелэжь иджырей 
IэмэпсымэхэмкIэ зэрызэщIаузэдар.

Егоровэ Татьянэ гу лъаригъэтащ Iэ щаIэт 
пэшхэр къабзэу икIи екIуу зэлъыIухауэ щытын 
зэрыхуейм. Абы ХэхакIуэ комиссэм чэнджэщ 
иритащ хэхыпIэ участкэхэм екIуалIэ цIыхухэр 
зэ къагъэсэбэп нэкIуIулъхьэхэмкIэ къызэра-
гъэпэщыну.

Иджыпсту щыщIэдзауи жыпIэ хъунущ 
Къэбэрдей-Балъкъэрыр хэхыныгъэхэм хуэ-
хьэзыру. Псом нэхъыщхьэращи, мы хьэ-
нэшхуэ иIэщ ди республикэм щыпсэухэр сыт 
щыгъуи хуэдэу жыджэру хэхыныгъэхэм 
хэтыным икIи зыхуэфащэм щхьэкIэ Iэ яIэ-
тыным, - апхуэдэ псалъэхэмкIэ КъБР-м и 
Пар ламентым и УнафэщIым къызэщIикъуэ-
жащ зэIущIэм щыжаIар.

КъБР-м и Парламентым и
пресс-IуэхущIапIэ.

Гупсэхуу зыщегъэгъуазэ
(КIэухыр. ПэщIэдзэр 1-нэ нап.).

Лъэпкъ проектым ипкъ иткIэ, щэнхабзэ 
IуэхущIапIэм щекIуэкIа зэгъэпэщыжыны-
гъэ лэжьыгъэм хухауэ щытащ сом мелуан 
28,8-рэ. Проектыр жэрдэм ищIащ УФ-м и 
Президентым, къытщIэхъуэ щIэблэм яб-
гъэдэлъ щIэныгъэмрэ щэнхабзэмрэ нэхъ-
ри ефIэ кIуэн папщIэ.

ГъуазджэмкIэ еджапIэр щылажьэ унэр 
яухуауэ щытащ 1957 гъэм. Абы лъандэрэ 
блэкIа зэманым къриубыдэу иджы япэу 
абы щекIуэкIауэ аращ апхуэдэ зэ-
гъэпэщыжыныгъэ лэжьыгъэшхуэхэр. 
Иджы унэм къедза щIыпIэри зыхуей хуэ-
защ, абы къыгуащIыхьащ гъэлъэгъуапIи 
гъэмахуэ утыку цIыкIуи. ЩIэкIэ зэрахъуэ-
кIащ инженер коммуникацэхэр, бжэхэр, 
щхьэгъубжэхэр,  лъэгухэр.  Зэрагъэпэщы-
жащ концерт щат пэшышхуэр, утыкуми те-
плъэ екIу ирагъэ гъуэтащ. А псори хуабжьу 
сэбэпышхуэщ щIэблэ зэчиифIэм нэсу 
уадэлэжьэнымкIэ.  

Мы зэманым IуэхущIапIэм йокIуалIэ са-
бий 700-м щIигъу. Абыхэм унэтIыныгъэ 
зэмылIэужьыгъуэхэмкIэ ядолажьэ шко-
лым и IэщIагъэлIхэр.  IуэхущIапIэм и Iэмал 
псори хуэщIащ щIэблэм ябгъэдэлъ зэчийр 
нэхъри егъэфIэкIуэным. 

Апхуэдэу Iэтащхьэм зригъэщIащ а Iуэху-

щIапIэм  цIыхухэм Iэ щаIэтын щIыпIэ къы-
зэрыщызэрагъэпэщым епха лэжьыгъэхэр 
зэрекIуэкIым. 

Лэжьыгъэ IуэхукIэ Прохладнэ щIыпIэм 
щыIэу, Къэбэрдей-Балъкъэрым и Iэта-
щхьэм зыщигъэгъуэзащ къалэм дэт курыт 
школ  №4-р зэрызэрагъэпэщыж щIыкIэми. 
Ахэр къызэрагъэпэщ «Егъэджэныгъэ» 
лъэпкъ проектым къыщыгъэлъэгъуа Iуэху-
гъуэхэр я тегъэщIапIэу. 

Головко Арсений и цIэр зезыхьэ еджапIэр 
яухуауэ щытащ 1910 гъэм. Ар ухуэныгъэ ину 
зэхэтщ, 1972, 2006 гъэхэм къыгуащIыхьа 
унэшхуитIми япыщIауэ. ШколакIуэ 1250-рэ 
щоджэ абы. 2020 гъэм еджапIэм къыщы-
зэ Iуахащ кадет класс. УФ-м и ФСБ-м Кав-
каз Ищхъэрэ федеральнэ щIыналъэм 
щиIэ Гъунапкъэхъумэ IэнатIэм епхауэ ла-
жьэ классщ ар. А зыращ КИФЩI-м зэкIэ 
апхуэдэу щыIэр. 

Ухуэныгъэ-зэгъэпэщыжыныгъэ лэ жьы-
гъэ  хэр дызэрыт илъэсым и щIышылэ 
мазэм яублащ. Абыхэм къриубыдэу къанэ 
щымыIэу щIэкIэ зэрахъуэкIынущ унащ-
хьэр, инженер коммуникацэхэр, бжэ хэмрэ 
щхьэгъубжэ хэмрэ, лъэгухэр. Зэрыт рау-
хуам кIэ, школыр къы зэрагъэпэщынущ  
еджэ ным къыщагъэ сэ бэпыну техникэ щIэ-
хэм кIэ, пособиещIэхэмкIэ, унэлъащIэ екIу-
хэмкIэ.

КъБР-м щыIэ МВД-м щекIуэкIащ 
ЦIыхубз хэм я дунейпсо махуэм теухуа зэIу-
щIэ  гуапэ.

КЪЭРАЛ кIуэцI IуэхухэмкIэ министру 
 КъБР-м щыIэм и къалэнхэр пIалъэкIэ зыгъэ-
защIэ, полицэм и генерал-майор Крючков 
Вячеслав министерствэм щылажьэ цIыхубз-
хэм махуэшхуэмкIэ ехъуэхъуащ. Ар къеджащ 
Урысей Федерацэм къэрал кIуэцI IуэхухэмкIэ 
и министр, полицэм и генерал Колокольцев 
Владимир къыбгъэдэкI хъуэхъум.

Къызэхуэсахэм защыхуигъазэм, Крючков 
Вячеслав къыхигъэщащ къэрал кIуэцI 
IуэхухэмкIэ органхэм къалэныр щезыхьэкI 
цIыхубзхэм мыхьэнэшхуэ зыпылъ къалэн зэ-
рагъэзащIэр икIи хабзэр къызэгъэпэщыным 
хэлъхьэныгъэшхуэ зэрыхуащIыр. Ведомст-
вэм и унафэщIыр махуэшхуэмкIэ ехъуэхъури, 
къыхаха Iуэхум, я лэжьыгъэмрэ IэщIагъэмрэ 
зэрахуэпэжым папщIэ фIыщIэ яхуищIащ. 

- Хэхауэ фIыщIэ фхузощI IэнатIэм щыла-
жьэ цIыхухъухэм я щхьэгъусэхэм, сыт хуэдэ 
 гугъуехьри абыхэм зэрадэфIыгъым папщIэ. 

Фэ унагъуэм къыщызывогъэпэщ зэIузэпэ-
щыгъэр, ахэр ехъулIэныгъэщIэхэм тывогъэ-
гушхуэ, - къыхигъэщащ Крючков В.

Бзылъхугъэхэм апхуэдэу ехъуэхъуащ 
 КъБР-м щыIэ МВД-м дэлажьэ Жылагъуэ со-
ветым и тхьэмадэ Мэкъушэ Русланрэ рес-
публикэм къэрал кIуэцI IуэхухэмкIэ и орган-
хэм я ветеранхэм я щIыналъэ жылагъуэ зэ-
гухьэныгъэм и тхьэмадэ Пыхъ МуIэедрэ. 

Министерствэм и унафэщIхэм фIыщIэ 
яхуи щIащ, гуфIэгъуэ, мамырыгъэ, гуапа-
гъэрэ унагъуэ зэIузэпэщыгъэрэ яIэну зэри-
гуапэр жиIащ къэрал кIуэцI къулыкъум и 
 полковник Истепан Мадинэ. 

Полицэм и генерал-майор Крючков Вя-
чеслав лэжьыгъэм къыщыхэжаныкIа цIы-
хубзхэм щIыхь тхылъхэмрэ удз гъэгъахэмрэ 
яритащ. 

Махуэшхуэ зэIущIэм кърагъэблэгъахэм я 
гукъыдэжыр къаIэтащ КъБР-м щыIэ МВД-м 
ЩэнхабзэмкIэ  и центрым и лэжьакIуэ Ды-
щэкI ФатIимэрэ макъамэ театрым и солист 
Абаев Рустамрэ ягъэзэщIа уэрэдхэм.

ДЫГУЛЫБГЪУ  Жантинэ.

ЦIыхубзхэр  ягъэлъапIэ

КъБР-м и Правительствэм иджыблагъэ 
къыщызэщIакъуэжащ «ЦIыхухэм я узын-
шагъэмрэ зэIузэпэщыныгъэмрэ егъэ-
хъумэн» лъэпкъ Iуэхухэм хыхьэу КъБР-м 
СпортымкIэ и министерствэм ири-
гъэкIуэкIа лэжьыгъэр. Апхуэдэуи абы ща-
гъэбелджылащ 2030 гъэ пщIондэ зыхуа-
гъэувыж къалэн нэхъыщхьэхэр. 

КъБР-м и Правительствэм и УнафэщI Му-
суков Алий зэIущIэр къыщызэIуихым къыхи-
гъэщащ цIыхум и гъащIэр узыншэу ири-
хьэкIынымкIэ спортым мыхьэнэшхуэ зэри-
Iэр, абы къыхэкIыуи а Iуэхум зэрегугъупхъэр. 
Мусуковым къызэхуэсахэм ягу къигъэкIы-
жащ иджыблагъэ УФ-м и Президентым и 
Зэрызыхуигъазэм спортым теухуауэ къыщы-
хигъэщар. «Урысейм и пашэм къалэн нэ-
хъыщхьэхэм ящыщу къигъэлъэгъуащ ди 
къэралым щыпсэум я процент 70-м мынэхъ 
мащIэ физическэ щэнхабзэмрэ спортымрэ 
дегъэхьэхын зэрыхуейр. 2023 гъэм дэ къы-
зэрытпщытэжамкIэ, Къэбэрдей-Балъкъэ-
рым а бжыгъэр процент 56-м щынос. Ар нэ-
хъыбэщ Урысейм ику иту къыщагъэлъа-
гъуэм елъытауэ», - жиIащ къэпсэлъам. 

КъБР-м спортымкIэ и министр Хьэсанэ 
 Ислъам тепсэлъыхьащ IуэхущIапIэм зэфIи-
гъэкIамрэ я ехъулIэныгъэхэмрэ. Ар къытеу-
выIащ спорт IуэхущIапIэхэм зэрызра-
гъэужьым, IэщIагъэлIхэр зэрагъэхьэзырым, 
къызэрагъэпэщ спорт Iуэхухэм. Министрым 
къыхигъэщащ я лэжьыгъэр Iуэхугъуищым - 
цIыхубэр спортым дегъэхьэхыным, IэнатIэм 
зегъэужьыным, зи узыншагъэм сэкъат иIэ-
хэр абы къыхэшэным - тещIыхьауэ къызэ-
рызэрагъэпэщыр. 

- Илъэс къэс республикэм щыдогъэкIуэкI 
Спортымрэ узыншагъэмрэ теухуа махуипщI, 
«Готов к труду и обороне» щIымахуэ, гъэма-
хуэ фестивалхэр, футбол цIыкIумкIэ урысей-
псо зэпеуэм и щIыналъэ, муниципальнэ 
Iыхьэхэр, террорым, наркотикым япэщIэ-
тыным къыхуезыджэ спорт Iуэхухэр, Олимп 
джэгухэм я махуэм ирихьэлIэ зэпеуэхэр, нэ-
гъуэщI куэди, - къыхигъэщащ Хьэсанэм. - 
Спортым дихьэххэм я бжыгъэм хэхъуэ 
зэпытщ. Нэхъыбэу ди цIыхухэм гулъытэ зы-
хуащIыр псым есынырщ, фитнесырщ, фут-
болырщ. Республикэм спорт школу 47-рэ ит-
щи, абы щыщу 13-р къэрал IуэхущIапIэщ, 36-
р муниципальнэщ. Псоми зэхэту спорт 
лIэужьыгъуэ 39-кIэ зыщагъасэ щIалэгъуалэ 
мин 27-м щIигъум (мин 25-р зи ныбжьыр 
илъэс 18-м нэсхэрщ). УФ-м СпортымкIэ и ми-
нистерствэм 2022 гъэм мэкъуауэгъуэм и 23-
м иубзыхуащ Олимп, паралимп джэгухэм хи-
убыдэ спорт лIэужьыгъуэхэм ящыщу 11-м 
Урысейм зыщрагъэужьыну. Абыхэм хохьэ: 
боксыр, тхэквондор, бгы-лыжэ спортыр, ка-
ра тэр, дзюдор, атлетикэ псынщIэмрэ хьэ-
лъэм рэ, Iэпщэрыбанэрэ Iэпщэрыбанэ зэхэ-
тым рэ, бэнэкIэр, иджырей бэнэкIитхур. 
Спорт школхэм гъэсакIуэ-егъэджакIуэу 678-
рэ щола жьэри, 131-м категорие нэхъыщхьэ 
яIэщ. 

 Министрыр къытеувыIащ «Готов к труду и 
обороне» спорт Iуэхур зэрагъэзащIэми. Абы 
зэрыжиIамкIэ, 2023 гъэм республикэм и къа-
лэхэмрэ районхэмрэ ГТО-р щатащ цIыху мин 
76-м, абы щыщу мин 56-м щIигъур а Iуэхум 
фIы дыдэу пэлъэщащ. 

- «Готов к труду и обороне» спорт Iуэхум 
щыдгъэгъуэзэн, абы нэхъыбэ къыхэтшэн 
 папщIэ, тфIэкъабылщ курыт школхэм я 
пэщIэдзэ классхэм а лэжьыгъэр щедгъэ-
кIуэкIыну. ДызэреплъымкIэ, ар сэбэп хъу-
нущ ди щIэблэр щысабийм къыщыщIэдзауэ 
гъащIэ узыншэ зэрырахьэкIынум хуэпабгъэу 
къэхъуным, - къыхигъэщащ Хьэсанэм.

Ар щхьэхуэу тепсэлъыхьащ Налшык къа-
лэм дэт Спорт-адаптивнэ школым и лэжьы-
гъэмрэ и сэбэпынагъымрэ. «Зи узыншагъэм 
сэкъат иIэхэр физическэ щэнхабзэмрэ спор-
тымрэ дегъэхьэхыным мыхьэнэшхуэ иIэщ 
ахэр я узыншагъэм зэрыкIэлъыплъыжынум 
и мызакъуэу, гупым хэтыфу зэрызагъасэм-
кIи, - пищащ Хьэсанэм. - Гъэ къэс абыхэм 
 къахузыдогъэпэщ спорт зэхьэзэхуэу 30-м 
щIигъу, ахэр хэтщ урысейпсо зэпеуэхэми. 
Къыхэгъэщыпхъэщ, «Доступная среда» 
къэрал программэм ипкъ иткIэ, 2023 гъэм 
Спорт-адаптивнэ школыр спорт хьэ п шып-
хэмрэ IэмэпсымэхэмкIэ къызэрагъэпэ-
щыным сом мелуани 2-м щIигъу зэрытра-
гъэкIуэдар, дызэрыт илъэсым абы сом мел-
уанрэ ныкъуэрэ зэрыратынур (зи узынша-
гъэм сэкъат иIэхэм папщIэ хэхауэ щыIэ 
Iэмэпсымэхэр къэщэхуным тегъэщIауэ).

Зи узыншагъэм сэкъат иIэхэм жыжьэ кIуэ-
ну къазэрехьэлъэкIыр къэлъытауэ, рес-
публикэм и районхэми адаптивнэ спортым 
зыщегъэужьыным министерствэр йолэжь. 
Мы зэманым апхуэдэ IуэхущIапIэхэр щыIэщ 
щIыпIитхум: Налшык къалэм (гъэсакIуи 5-м 
цIыху 60 я нэIэм щIэтщ), Прохладнэ районым 
(гъэсакIуэу - 4, гъэсэну 30), Дзэлыкъуэ щIы-
налъэм (зы гъэсакIуэм цIыху 17 и нэIэм 
щIэту), Лэскэн районым (гъэсакIуитIым 
цIыху 24-рэ епхауэ), Шэрэдж щIыналъэм 
(гъэсакIуи 3-м цIыхуипщI я нэIэм щIэтщ). Ми-
нистрым къызэрыхигъэщамкIэ, зэман гъу-
нэгъум республикэм адрей и районхэми щы-
лажьэ спорт IуэхущIапIэхэм апхуэдэ гупхэр 
къыщызэIурагъэхыну я мурадщ. Зи узынша-
гъэм сэкъат иIэхэм ядэлажьэ IэщIагъэлIхэм 
я Iэзагъым храгъэгъэхъуэнущ. Псалъэм пап-
щIэ, 2022 гъэм апхуэдэу зи Iэ щIагъэм хэзы-
гъэхъуар цIыху 31-рэ хъууэ щытащ.

КъэкIуэну зэманым министерствэр зэ-
лэжьыну Iуэхухэм къыщытеувыIэм, Хьэсанэ 
Ислъам жиIащ гъэсакIуэхэм я бжыгъэм 
 хагъэхъуэным, абыхэм я улахуэр нэхъыбэ 
щIыным, спортсменхэр зэхьэзэхуэхэм ща-
гъакIуэкIэ (командировкэ) ират ахъшэм ха-
гъэхъуэным, зи узыншагъэм сэкъат иIэхэр 
нэхъ жыджэру спортым хагъэхьэным, нэ-
гъуэщIхэми гулъытэ зэрыхуащIынур. Къи-
щынэмыщIауэ, адэкIи я мурадщ спорт Iуэху-
щIапIэрэ ухуэныгъэу 120-м нэблагъэ яухуэну 
е зыхуей хуагъэзэжыну. 

БАГЪЭТЫР  Луизэ.

ЦIыхубэр спортым драгъэхьэх
КъБР-м и хабзэубзыху Iэ-

натIэм и унафэщI Егоровэ 
Татьянэ иригъэкIуэкIащ 
республикэм и Парламен-
тым и президиумым и зэIу-
щIэ. Абы щыхэплъащ Iуэху-
гъуэ зыбжанэм.

ДЕПУТАТХЭМ унафэ къа-
щтащ КъБР-м и Парламен-
тым и зи чэзу зэIущIэр 2024 
гъэм гъатхэпэм и 21-м ира-
гъэкIуэкIыну.

ЗэIущIэм щыхэплъащ 
цIыхухэм зыщагъэхъуж, я 
узыншагъэр щрагъэфIакIуэ 
щIыпIэхэмрэ курортхэмрэ 
къызэгъэпэщыныр, абыхэм 
я къэгъэсэбэпыкIэр егъэ-
фIэ кIуэным хуэунэтIауэ 
«Iэзэным ехьэлIа щIыуэпс 
гъэтIылъыгъэхэм, цIыхухэм 
щеIэзэ, я узыншагъэр щра-
гъэфIэкIуэж щIыпIэхэмрэ 
курортхэмрэ я IуэхукIэ» Фе-
деральнэ законым зэхъуэ-

кIыныгъэхэр хэлъхьэным 
 теухуауэ» Федеральнэ зако-
ныр къызэращтам ипкъ ит-
кIэ ягъэхьэзыра, «Къэбэр-
дей-Балъкъэр Республикэм 
цIыхухэм еIэзэным ехьэлIа и 
щIыуэпс гъэтIылъыгъэхэм, 
сымаджэхэм щакIэлъыплъ, 
узыншагъэр щрагъэфIэ-
кIуэж и щIыпIэхэмрэ курорт-
хэмрэ ятеухуауэ» КъБР-м и 
законым зэхъуэкIыныгъэхэр 
хэлъхьэным и IуэхукIэ» 
 КъБР-м и законым и проек-
тымрэ «Къэбэрдей-Балъ-
къэр Республикэм и щIы ко-
дексымрэ». 

КъБР-м и Парламентым 
Физическэ щэнхабзэмкIэ, 
спортымрэ туризмэмкIэ и 
комитетым и унафэщI Бэрэ-
гъун Арсен къызэрыхигъэ-
щамкIэ, Федеральнэ за-
коным УФ-м и хэгъэгухэм я 
къэрал къулыкъущIапIэхэм 
хуитыныгъэ ярет цIыхухэр 

гъэхъужыным къыхуагъэ сэ-
бэп щIыуэпс гъэтIылъыгъэ-
хэр, щеIэзэ, узыншагъэр 
щрагъэфIэкIуэж щIы пIэхэм-
рэ курортхэмрэ я къэгъэ-
сэбэпыныр, хъумэныр зэ-
гъэ зэхуэным теухуауэ:

- Апхуэдэу зэхъуэкIыны-
гъэхэр халъхьэ а законым и 
2-нэ Iыхьэм, «цIыхухэм ще-
Iэзэ, узыншагъэр щрагъэ-
фIэкIуэж щIыпIэхэмрэ ку-
рортхэмрэ я лэжьыгъэр 
къызэгъэпэщыным, зегъэу-
жьыным, хъумэным и Iуэху-
кIэ щIыпIэ самоуправле-
нэхэмрэ къэрал къулыкъу-
щIапIэхэмрэ я хуитыны-
гъэхэр» жыхуиIэм. А Iыхьэм 
къегъэлъагъуэ а Iуэхум те-
ухуауэ КъБР-м и Прави-
тельствэмрэ къэрал гъэзэ-
щIакIуэ органхэмрэ я хуи-
тыныгъэхэр.

ЗэIущIэм щаубзыхуащ 
 УФ-м и Президент Путин 

Владимир 2024 гъэм маза-
ем и 29-м Урысей Федера-
цэм и Федеральнэ Зэхуэсым 
Зэрызыхуигъэзам къыщы-
гъэлъэгъуахэм ятеухуауэ 
КъБР-м и Парламентым 
иригъэкIуэкIыну Iуэхухэр.

- Комитетхэм къыхалъхьа 
Iуэхухэм ятеухуауэ лэжьы-
гъэр дубзыхуащ. Ар лъэны-
къуэ куэд къызэщIиубыдэу 
икIи купщIафIэу зэхэдгъэу-
ващ. Псори зэхэту Iуэхугъуэ 
30-м щIигъу едгъэкIуэкIыну 
ди мурадщ, - къыхигъэщащ 
КъБР-м и Парламентым 
КIэлъыплъыныгъэмрэ ре-
гламентымкIэ и комите -  
тым и унафэщI Кансаевэ 
Еленэ.

Комитетхэм пщэрылъ ща-
щIащ сессием кърикIуам 
ипкъ иткIэ къагъэлъэгъуа 
Iуэхухэр зэрагъэзащIэм 
 КъБР-м и Парламентым и 
УнафэщIыр щагъэгъуэзэну.

Депутатхэр хэплъащ УФ-м 
и Налог, ЩIы, ПсэупIэ ко-
декс хэм ягъуэта зэхъуэкIы-
ныгъэхэм теухуауэ къэрал 
хабзэ зыбжанэм я проект-
хэм. Апхуэдэу къэралым и 
нэ гъуэщI щIыналъэхэм 
 къикIыу зэрызыкъыхуагъэза 
Iуэ хугъуэхэми тепсэлъы-
хьащ.

КъищынэмыщIауэ, прези-
диумым хэтхэм унафэ къащ-
тащ IэнатIэ зэмылIэужьы-
гъуэхэм я лIыкIуэ зыбжанэ 
КъБР-м и Парламентым и 
ЩIыхь тхылъкIэ зэрагъэ-
пэжэнум теухуауэ.

КъБР-м и Парламентым и 
президиумым и зэIущIэм и 
етIуанэ Iыхьэр Налшык къа-
лэ дэт лицей №2-м щы-
лэжьэну хэхыпIэ участкэ 
№130-м щрагъэкIуэкIащ. 
Абдеж депутатхэр щытепсэ-
лъыхьащ Урысей Федера-
цэм и Президент хэхыны-
гъэхэр Къэбэрдей-Балъ-
къэр Республикэм и щIына-
лъэм зэрыщрагъэ кIуэкIы-
нум зэрыхуэхьэзырым.

КъБР-м и Парламентым 
и пресс-IуэхущIапIэ.

Зэрызыхуигъэзам къыщыгъэлъэгъуахэр 
зэрагъэзэщIэнур яубзыху

Урысейм и Уголовнэ-гъэзэщIакIуэ IэнатIэм и лэжьакIуэ-
хэм гъатхэпэм и 12-м ягъэлъапIэ я махуэшхуэр. Мы гъэм 
илъэси 145-рэ ирокъу ФСИН-р къызэрызэрагъэпэщрэ, 
Къэбэрдей-Балъкъэрым щыIэ щIыналъэ управленэр - 
илъэси 104-рэ. ЛIэщIыгъуэм щхьэдэха IэнатIэм республи-
кэм зэрызыщиужьым, зыхуигъэувыж къалэнхэмкIэ къыд-
дэгуэшащ Урысей ФСИН-м и управленэу КъБР-м щыIэм и 
унафэщI, къэрал кIуэцI къулыкъум и полковник Демидов 
Александр.

- АПХУЭДИЗ илъэсхэм уголовнэ-гъэзэщIакIуэ IэнатIэр 
зэфIэувэныгъэ куэдым пхыкIащ. Абы и тхыдэр къыщожьэ 1879 
гъэм, къэрал кIуэцI IуэхухэмкIэ министерствэм хэту Лъэхъуэщ 
управленэ нэхъыщхьэ къыщызэрагъэпэщам. Къэбэрдей- 
Балъкъэрым 1920 гъэхэм къыщызэIуахащ япэ пенитенциар 
IуэхущIапIэхэр. Ахэр щагъэтIыс унэхэу щытащ, иужьым те-
зырыр щагъэзэкIуэж колониехэм хуэкIуащ. Мы зэманым рес-
публикэм апхуэдэхэр плIы щохъу: япэу суд тращIыхьыу ягъэтIы-
са цIыхухъухэр щаIыгъхэр; нэхъапэкIи уголовнэ тезырыр 
ягъэтIысу зыпшынахэр; етIуанэу щIэпхъаджагъэ зылэжьа 
цIыхубзхэм папщIэ; мысакъыныгъэм къыхэкIыу щIэпхъаджа-
гъэ зэралэжьам, нэхъапэкIи ямыгъэтIысахэр, апхуэдэуи иджы 
япэу ягъэтIысахэр, мурад ящIу щIэпхъаджагъэ мыинхэр икIи 
курыт хьэлъагъхэр зылэжьахэр щаIыгъхэр. 

Ди дежкIэ хабзэм ебэкъуахэр гъуэгу захуэм тегъэувэжыным-
кIэ Iэмал нэхъыщхьэр сыт жыпIэмэ - ар лэжьыгъэщ. КъБР-м 
щыIэ IуэхущIапIэхэм ягъэтIысахэр щолажьэ губгъуэм, 
Iэщышхуэ ягъэхъу, шэхэкI продукцэхэр къыщIагъэкI, унэлъа-
щIэ, гъущIхэкI Iэмэпсымэхэр ягъэхьэзыр, щыгъын яд, пхъэм 
сувенирхэр къыхащIыкI, мис абыхэм пэкIуэу улахуэ яIэрохьэ. 
КъщыинэмыщIауэ, абыхэм папщIэ зэпеуэ зэмылIэужьы-
гъуэхэр, щэнхабзэ Iуэхухэр идогъэкIуэкI. Абыхэм IэщIагъэ 
щызрагъэгъуэтыфынущ зыхуеджамкIэ дипломхэр къыщрат е 
квалификацэ щыхуагъэув еджапIэм. 

Тезырхэр щрагъэхьэкI федеральнэ IэнатIэм и зыужьыны-
гъэр гущIэгъум хуэгъэза мэхъу. Абы ехьэлIауэ къызэрагъэпэ-
щащ икIи зэпымыууэ зрагъэубгъу я хьэл мыхъумыщIэхэр 
щызыхагъэн центрхэм. Мыхэр зыхуэгъэзар къуэншар жыла-
гъуэм пэIэщIэ ямыщIу ягъэлэжьэнырщ. Иджыпсту Къэбэр-
дей-Балъкъэрым апхуэдэ центру плIы щыIэщ. 

Апхуэдэу жылагъуэм пэIэщIэ ямыщIу къуаншагъэр ире-
гъэпшыныж Уголовнэ-гъэзэщIакIуэ инспекцэм. Къапщтэмэ, 
фIэкIыпIэ зимыIэ лэжьыгъэхэр ирырагъэхьэкI, къулыкъу хэха-
хэр яIыгъынымкIэ хуитыныгъэхэм пагъэкI е лэжьыгъэ 
щхьэхуэхэр ягъэзэщIэнымкIэ яIа хуитыныгъэр трах; инспек-
цэхэм я учётым щытхэр щагъэгъуазэ щIэпхъаджагъэ е нэ-
гъуэщI хабзэншагъэхэм пэIэщIэн зэрыхуейм.

ЩIышылэм и 1-м къару игъуэтащ «Урысей Федерацэм про-
бацэм и IуэхукIэ» законым, лъэхъуэщым исыр абы и фIыгъэкIэ 
гъащIэм хагъэзэгъэжу щIадзэ хуит ящIыжын ипэкIэ. Суд 
унафэм къызэщIиубыдэ пIалъэр икIыным мазибгъу иIэжу суд 
зытращIыхьар хуитщ лэжьапIэ увынымкIэ, щIэныгъэ зри-
гъэгъуэтынымкIэ, псэуныгъэмрэ хабзэмрэ, медицинэ страхо-
ванэм ехьэлIа IуэхухэмкIэ къечэнджэщыным теухуауэ къа-
щыдэIэпыкъуну, лэжьыгъэншэу учётым ягъэувыным, нэ-
гъуэщIхэмкIи езыр зыщыпсэу щIыпIэм зыщыхуигъэзэну. 
Тезырым и пIалъэр имыух щIыкIэ суд зытращIыхьа психологие 
дэIэпыкъуныгъэ иратынущ езыр абыкIэ арэзыуэ.  Мыбдеж 
къыщыхэзгъэщынщи, законыр зэпэщу гъэзэщIэныр ФСИН-м 
и мызакъуэу, властым и органхэми елъытащ. НаIуэу зэры-
щытщи, суд зытращIыхьар хуит хъужа иужь ипэрей гъащIэм 
хэзэгъэжынымкIэ къэрал, муниципальнэ программэхэр 
ягъэзэщIэн хуейщ.

Дауи, ди лэжьыгъэм IэщIагъэлIхэр щыдимыIэу хъунукъым. 
Дэ ди пщэ къралъхьащ щIэпхъаджагъэ зэхищIыхьауэ шэч 
зыхуащI е ягъэкъуаншэ цIыхухэр тIыгъыныр, суд зытращIы-
хьахэм жылагъуэм пэIэщIэ ямыщIу тезырыр япшыныныр 
къызэгъэпэщыныр, условнэу суд зытращIыхьахэм я дуней 
 тетыкIэм кIэлъыплъыныр, цIыхухэр залымыгъэкIэ щаIыгъ 
щIыпIэхэм щалэжьа щIэпхъаджагъэхэр зэхэгъэкIыныр, суд 
зытращIыхьахэр гъэIэпхъуэныр, ахэр гъащIэм хэгъэзэ-
гъэжыныр къызэгъэпэщыным ехьэлIа къалэнхэр. А псоми 
щыхурагъаджэ ведомствэ еджапIэ нэхъыщхьэхэм. Щапхъэу 
къэтхьынщи, Къэбэрдей-Балъкъэрым мы гъэм школхэр 
къыщызыуххэр щIэтIысхьэ хъунущ ФСИН-м и еджапIэ нэ-
хъыщхьэхэу 5-м. Абы къикIыркъым, лэжьакIуэ къащтэхэр 
 УИС-м и еджапIэ IэнатIэхэр къэзыухахэр арауэ. Дэ дахоплъэ 
IэщIагъэм ехьэлIауэ къагъэувхэм хуэкIуэхэр къыхэхыным: 
ахэр я ныбжькIэ илъэс 18-м мынэхъыщIэ е илъэс 40-м щIи-
мыгъухэрщ, я IуэхузехьэкIэкIи хабзэкIи, щIэныгъэрэ узынша-
гъэкIэ къалэнхэр зыгъэзэщIэфынухэр къыхыдох.  

ЛIэщIыгъуэрэ ныкъуэм нэблэгъауэ дэ дытетщ законыр 
 хъумэным. УзэплъэкIыжмэ, зэIухауэ уриплъэфынущ уголовнэ-
гъэзэщIакIуэ IэнатIэм гъуэгуанэшхуэ къызэрикIуам. ГурыIуэ-
гъуэщ иджыри зэфIэтхыну къытпэщылъхэри. КъБР-м щыIэ 
УФСИН-м и гупыр хьэзырщ къыпэщыт къалэнхэр нэщIысауэ 
гъэзэщIэным, трагъащIэ хабзэмрэ шынагъуэншагъэмрэ 
гъэбыдэным, Урысейм и Уголовнэ-гъэзэщIакIуэ IэнатIэм и 
зыужьыныгъэмкIэ унэтIыныгъэхэр пхыгъэкIыным. 

Ди псалъэмакъым и кIэухыу фIыщIэ яхуэсщIыну сыхуейщ ди 
ветеранхэмрэ нобэрей лэжьакIуэхэмрэ. Сыт хуэдэ зэманми ди 
IэнатIэр гугъуу щытащ. Iуэхум гудзакъэ хэлъу бгъэдыхьэным и 
мызакъуэу, псори IэщIагъэм зэрыхуэщIам Iэмал къыдет 
 ехъу лIэныгъэщIэхэр зыIэрыдгъэхьэну. Мы махуэшхуэм дэтхэ-
нэми сохъуэхъу узыншагъэ быдэ, зэIузэпэщыгъэ, гъащIэ кIыхь 
яIэну.

Зыгъэхьэзырар  УЭРДОКЪУЭ  Женящ.

ЛIэщIыгъуэм
щхьэдэха  IэнатIэ

Нобэ ди республикэм фIыкIэ и цIэ 
къыщраIуэ адыгэ шууейхэм я «Шухасэ» 
жылагъуэ зэщIэхъееныгъэм. Ар къы-
зэрыунэхуа щIыкIэмрэ абы хэтхэм къра-
хьэлIэ Iуэху щхьэпэхэмрэ тыдогъэ-
псэлъыхь хасэм и Iэтащхьэ Къудей 
 Аслъэн.

ЗИ ДАХАГЪЫР къэIуэтэгъуей адыгэшым 
шэсыну щIэмыхъуэпс зы адыгэ щIалэ 
цIыкIуи щыIэу къыщIэкIынкъым. Хэти ар 
пасэу къохъулIэ, хэти балигъ хъуа нэужь а 
хъуэпсапIэм зэрынэсыным хущIокъу - тIум 
щыгъуэми адыгэ цIыхухъумрэ шымрэ я 
кум дэлъ зэпыщIэныгъэм кIуэдыпIэ иIэ-
къым.

- ЯпэщIыкIэ щIалитху-хы дызэрыгъэхъу-
ри, шууэ пщыхьэщхьэкIэрэ зэгъусэу ды-
къыдэкIыу щIэддзащ. Ауэрэ зыкъыт щIа-
гъуу хуежьащ зи унагъуэкIэ шы зиIэ адрей 
щIалэхэми. ГупыфIу дызэуIуа нэужь къыд-
гурыIуащ фIэщыгъэ щхьэхуэ диIэн зэ ры-
хуейр икIи дызэдэарэзыуэ «Шухасэ» 
 фIэтщащ. Ди гупым къыхыхьэну хуейхэм 
зыри япэрыуэркъым. Апхуэдэ гупыж 
зыщIхэм япэщIыкIэ шы зрагъэгъуэт, абы 
тесыкIэ зрагъащIэри, иджы шууей сы-
хъуащ щыжаIэм, къытхохьэ. Куэдрэ къо-
хъу дэ едгъэкIуэкI Iуэхухэм еплъыну ма-
шинэм ису къытхуэкIуэхэр, шыхэм да-
хьэхыу, иужькIэ къыщытхыхьи. Ди зэщIэ-
хъееныгъэм хэтыну хуейхэр мащIэкъым. 
Дэри сыт щыгъуи дыхущIокъу абыхэм я 
мурадыр зэрадэтIыгъынымрэ дазэрыдэ-
Iэпыкъунымрэ, - жиIащ «Шухасэм» и тхьэ-
мадэм.

Мы жылагъуэ зэщIэхъееныгъэм и къа-
лэн нэхъыщхьэр, лъэпкъыр зэрыгушхуэ, 
зэрыдахэхэм я мызакъуэу, зи бэшэчагъкIи 
адрейхэм ефIэкI адыгэшхэр хъумэнырщ, 
къыдэкIуэтей щIэблэр апхуэдэ Iуэху 
щхьэпэм хуэущиинырщ. Абы къыхэкIыу 

шууейхэр жыджэру хэтщ ди республикэм 
щрагъэкIуэкI жылагъуэ, гуфIэгъуэ 
зэхыхьэшхуэхэм. Абыхэм ящыщщ псапа-
щIэ зэгухьэныгъэхэмрэ фондхэмрэ зи 
Iуэху хуэмыщIахэм ядэIэпыкъуным теу-
хуауэ къызэрагъэпэщ Iуэхухэри. Псалъэм 
папщIэ, илъэс къэс абыхэм ягъэбжьыфIэ 
ТекIуэныгъэм и махуэм иращIэкI дауэда-
пщэхэр. Апхуэдэу шууейхэр щыIащ сабий 
зеиншэхэр щапIыж унэм.

ЦIыкIухэм папщIэ къызэрагъэпэщ 
Iуэхухэм ехьэлIауэ жытIэмэ, курыт еджа-
пIэхэм адыгэ хабзэм, щэнхабзэм куууэ 
ущызыгъэгъуазэ дерсхэр щегъэ кIуэ-
кIыным теухуауэ Къэбэрдей-Балъкъэрым 
и Парламентым и ЩIалэгъуалэ палатэм 
къыхилъхьа Iуэхур даIыгъащ, «Адыгэб-
зэкIэ зэпсэлъэныгъэхэр» зыфIаща Iуэхур 
егъэкIуэкIынымкIэ абы щытекIуахэм сау-
гъэтхэр ятынымкIэ ядэIэпыкъуащ икIи 
абыхэм «зекIуэ цIыкIухэр» драгъэкIуэкIащ, 
КъБР-м Лъэпкъ Iуэхухэмрэ жылагъуэ про-
ектхэмкIэ и министерствэм игъэджэгуа 
саугъэтыр къэзыхьахэм «Ди лъэпкъэ гъу-
хэр» пэхуэщIэр ягъэзэщIэным я зэфIэкI 
халъхьащ. Абы хэта цIыкIухэр къыщра-
шэкIащ икIи щагъэхьэщIащ Тамбукъан 
гуэлым и Iэгъуэблагъэм. Къэбэрдей- 
Балъкъэрым и Лъэпкъ музейм и уна фэщI 
Накуэ Феликс щIыгъуу а махуэ дыдэм 
 ирагъэкIуэкIа нэгузыужь зэхыхьэми хэта-
хэщ.

Мы илъэсми накъыгъэм и 9-р гъэлъэ-
пIэным хэтынущ. ИджыпстукIэ Iуэхур 
зэрекIуэкIынур яубзыхуа щIыкIэкъым. 
«Шухасэм» и къызэгъэпэщакIуэ комите-
тым иригъэкIуэкIыну зи чэзу зэIущIэм 2024 
гъэм ягъэзэщIэну къалэнхэр мыгувэу ща-
убзыхунущ.

«Шухасэм» и лIыкIуэхэр ди республикэм 
и жылэ къэс щыIэщ, адыгэшхэм ятеухуауэ 
а щIыпIэхэм къыщаIэт Iуэхухэм хасэр щи-
гъэгъуазэу.

- Апхуэдэу лэжьыгъэр тэмэму зэтеубла 
зэрыхъуам гупым щыщ дэтхэнэми и 
фIыщIэшхуэ хэлъщ, - жиIащ Къудей Ас-
лъэн.

ХЬЭТУ  Астемыр.

Шухасэ

Дунейм
щыхъыбархэр

Зыгъэхьэзырар 
ЩХЬЭЩЭМЫЩI ИЗЭЩ.

А  сигу,  зыIэжьэ,  а  си  жьэ,  зыубыд.
Лъэпкъ Iущыгъэ:

Мыхьэнэшхуэ
зиIэ  Iуэхухэр

УФ-м и Президент Путин 
Владимир иджыблагъэ 
яIущIащ Краснодар дэт 
дзэ авиацэ еджапIэ нэ-
хъыщхьэр къэзыух пща-
щэхэм. БлэкIа илъэсыр 
Урысейм къызэрызэ ри-
нэкIам и гугъу щищIым, 
къэрал УнафэщIым жиIащ 
2023 гъэм езым и дежкIэ 
дзэ Iуэху хэхар щекIуэкI 
щIыпIэм къыщыхъу-къы-
щыщIэхэм нэхъ мыхьэ-
нэшхуэ зэраIар, абы къы-
дэкIуэуи экономикэми нэ-
хъ гулъытэ зэрыхуищIар.

ПРЕЗИДЕНТЫМ къыхи-
гъэщащ экономикэм и зыу-
жьы ныгъэм къэралым и 
ефIэкIуэныгъэр зэрелъы-
тар, жылагъуэм и зэIузэпэщ 
псэукIэм и лъабжьэ быдэу 
ар зэрыщытыр. «Дзэ Iуэхум 
щыдиIэ ехъулIэныгъэхэри 
куэдкIэ епхащ экономикэм 
зэрызиузэщIым, промыш-
ленность унэтIыныгъэмкIэ 

диIэ зэфIэкIым. Ахэр быдэу 
зэрызэпыщIарщ а Iуэхугъуэ-
хэм нэхъ мыхьэнэшхуэ яIэу 
къыщIэслъытэр. Нэхъ гу-
къинэж сщыхъуахэм я гугъу 
пщIымэ, ар дзэ Iуэху хэхар 
щекIуэкI щIыпIэм къулыкъу 
щезыхьэкI ди щIалэхэм, 
бзылъхугъэхэм, абыхэм я 
унагъуэхэм сазэрыхуэзарщ, 
абыхэм ядезгъэкIуэкIа пса-
лъэмакъхэрщ», - жиIащ Пу-
тин Владимир.

Кхъухьлъатэзехуэхэр 
уэгум щыжеят

Индонезием и «Batik Air» 
авиакомпанием и кхъухь-
лъатэр уэгум иту ар зезы-
гъакIуитIри дакъикъэ 28-
кIэ Iурихащ.

КХЪУХЬЛЪАТЭР Сулаве-
си хытIыгум илъэтыкIри, Ин-
донезием и къалащхьэ Джа-
картэ иунэтIат. Япэ кхъухь-
лъатэзехуэм зигъэ псэхуну 
зэрыхуейр и гъусэм жри-
Iэри, кхъухьлъатэм и зегъэ-
кIуэныр пщэрылъ щи щIащ. 
АрщхьэкIэ ари  Iури хащ. Да-
къикъэ зыбжанэ нэхъ дэ-
мыкIыу Джакартэ и диспет-
черым кхъухьлъатэм зыкъы-

пищIэну хэтащ, ауэ жэуап 
 игъуэтакъым. Дакъикъэ 28-
рэ дэкIауэ япэ  кхъухь лъа-
 тэ зехуэр къызэ щыуащ икIи 
псынщIэу и  гъусэр къи-
гъэушыжащ, адэкIэ диспет-
черым зыпищIэри, зытетын 
хуей уэгу гъуэгуанэр зригъэ-
гъуэтыжащ. Насып яIэти, 
цIыхуи 150-рэ зэрыса кхъухь-
лъатэр къэхъукъащIэншэу 
Джакартэ щетIысэхащ.

Индонезием Транспор-
тымкIэ и министерствэм и 
лIыкIуэм жиIащ апхуэдэ 
Iуэху дяпэкIэ къэмыгъэ-
хъуным теухуауэ лэжьыгъэ 
пыухыкIа зэрырагъэкIуэкIы-
нур, уэгум ихьэну IэщIа-
гъэлIхэм я щытыкIэр дяпэ-
кIэ нэхъ ткIийуэ къызэра-
пщытэнур. Кхъухьлъатэзе-
хуитIри пIалъэкIэ я лэ  жьы-
 гъэм къыпэрагъэкIащ.

Гъатхэпэм и 12, гъубж

ИнтернеткIэ цIыхухэм 
якIэлъыплъыныр мыдэ-
ным и дунейпсо махуэщ

Урысейм ЮстицэмкIэ и 
министерствэм и Уголов-
нэ-гъэзэщIакIуэ IэнатIэм и 
лэжьакIуэм и махуэщ

1912 гъэм къалъхуащ 
 мэкъумэш щIэныгъэхэмкIэ 

доктор, профессор, УФ-ми 
КъБР-ми щIэныгъэхэмкIэ 
щIыхь зиIэ я лэжьакIуэ, Хэку 
зауэшхуэм хахуэу хэта, 1965 
- 1973 гъэхэм КъБКъУ-м и 
рек тору щыта КIэрэф 
 Къамболэт.

1945 гъэм къалъхуащ 
 УФ-ми Адыгэ Республикэми 
я цIыхубэ сурэтыщI Къат 
 Теувэж.

1955 гъэм къалъхуащ хи-
мие щIэныгъэхэмкIэ док-
тор, КъБКъУ-м и профес-
сор, ЩIДАА-м и академик 
Хъурей Арсен.

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. 
Хуабэр махуэм градуси 4 - 7, 
жэщым 1 градус щыхъу -
нущ.

Гъатхэпэм и 13, бэрэжьей

Вагъуэхэм щакIэлъыплъ 
щIэныгъэ IуэхущIапIэхэм 
я дунейпсо махуэщ

Урысейм щагъэлъапIэ 
 Геодезиемрэ картографи-

емрэ я лэжьакIуэхэм я ма-
хуэр

1939 гъэм къалъхуащ 
 УФ-м щэнхабзэмкIэ щIыхь 
зиIэ и лэжьакIуэ, КъБАССР-м 
 гъуазджэхэмкIэ щIыхь зиIэ 
и лэжьакIуэ, КъБР-м и 
цIыхубэ артист Шумахуэ 
Владимир.

1941 гъэм къалъхуащ УФ-м 
щIыхь зиIэ и метролог, 
 КъБР-м промышленнос-
тым кIэ щIыхь зиIэ и лэ-
жьакIуэ Шурдым Юрэ.

1953 гъэм къалъхуащ 
къэрал лэжьакIуэ, социоло-
гиемкIэ доктор, профессор, 
ЩIДАА-м, Социальнэ щIэ-
ны гъэхэмкIэ академием я 
академик, АКъУ-м и ректор 
Хъунэгу Рашид.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уфауэ 
щыщытынущ. Хуабэр ма-
хуэм градуси 3 - 5, жэщым 
градус 1 - 2 щыхъунущ.

Къэбэрдей-Балъкъэрым и ШэсыпIэ фондым и 
лэжьыгъэм зэхъуэкIыныгъэхэр игъуэтащ - иджы абы 
пщэрылъ щащIащ промышленностым зегъэу жьы-
нымкIэ щIыналъэ фондым и къалэнхэр игъэзэщIэну. 
Абы и фIыгъэкIэ республикэм и промышленнэ Iуэху-
щIапIэхэм защIигъэкъуэну, заужьынымкIэ ядэIэпы-
къуну Iэмалхэр иIэ хъуащ.

ПРОМЫШЛЕННОСТЫМ зегъэужьыным хуэунэтIа 
щIыналъэ программэхэм я зэхьэзэхуэм къызэрыхэ-
жаныкIам и фIыгъэкIэ, къэралымрэ республикэмрэ я 
бюджетым 2021 гъэм мылъку хъарзынэ къыхэкIащ, рес-
публикэм и промышленностым зегъэужьынымкIэ щыIэ 
щIыналъэ фондым къыхуаутIыпща ахъшэм къыды-
щIагъуу. Псори зэхэту къаутIыпщам щыщу сом мелуан 
 27,9-р федеральнэ, сом мелуани 2,1-р щIыналъэ 
 бюджетхэм къыхэкIащ. 

Республикэм и промышленнэ IуэхущIапIэхэм зе-
гъэужьыным хуэунэтIауэ лажьэ программэм ипкъ иткIэ 
абыхэм щIыхуэу псори зэхэту сом мелуан 60 иратащ. 
Абы и фIыгъэкIэ IуэхущIапIэхэм Iэмал яIэнущ я Iэна-
тIэхэр ирагъэфIэкIуэну, оборудованэхэр къагъэщIэ-
рэщIэжыну, техникэщIэхэр къащэхуну, къыщIагъэкI про-
дукцэм и фIагъым хагъэхъуэну. Япэм къыхуаутIыпща 
ахъшэм къыдыщIагъужу, дызэрыт илъэсым къэрал 
 бюджетым сом мелуан 78-м щIигъу, республикэм - сом 
мелуан 15 къахэкIащ. Абы щыщу щIыналъэ фондым 
сом мелуан 62,063-рэ ягъэкIуэнущ. 

НобэкIэ псори зэхэту фондым ягъэкIуа ахъшэр сом 
мелуани 111-рэ мэхъу. Абы щыщу сом мелуани 104,058-р 
республикэм и промышленнэ IуэхущIапIэхэм щIыхуэу 
иратакIэщ, - щыжаIащ Къэбэрдей-Балъкъэрым Про-
мыш ленностымкIэ, энергетикэмрэ сатумкIэ и министер-
ствэм и пресс-IуэхущIапIэм.

ХЬЭЩЫКЪУЕЙ  Олег.

Къэбэрдей-Балъкъэ-
рым иужьрей илъэсит-
хум Iэщрэ джэдкъазу 
ягъэшхам я хьэлъа-
гъым (псэууэ шэчауэ) 
процент 27-кIэ къыхэ-
хъуащ. 

2023 ГЪЭМ республи-
кэм и мэкъумэш, уней 
IуэхущIапIэхэм, фермер-
хэм, я щхьэ хуэлэжьэжы-
ну зезыгъэтхахэм зэгъу-
сэу тонн мини 142,4-рэ 
лыуэ къатащ. Абы щыщу 
процент 46,5-р джэд-
къазылщ, процент 41,6-р 
- былымылщ, мэ лы лым-
рэ бжэнылымрэ псэууэ 
шэчауэ проценти 10 къа-
лъос, кхъуэлымрэ нэ-
гъуэщI псэущхьэхэм 
яймрэ - процент 1,5-рэ. 

2022 гъэм елъытауэ 
лыуэ нэгъабэ къалэ-
жьам проценти 9-кIэ ха-
гъэхъуащ. 

Фигу къэдгъэкIыжын-
щи, дызэрыт илъэсым и 
япэ махуэхэм Iэщыш-
хуэм я бжыгъэр мин 
277,3-рэ хъуащ, абы щы-
щу жэму мини 146,3-рэ.  
Мэлымрэ бжэнымрэ я 
щхьэ бжыгъэр процент 
14,3-кIэ хэхъуащ, джэд-
къазым проценти 10,8-
кIэ. 

Iэщымрэ джэд къа-
зым рэ псори зэхэту теб-
гуашэу щытмэ, процент 
70,3-р унагъуэхэм ща-
Iыгъщ, абы щыщу про-
цент 65-р жэмщ, про-
цент 43-р - мэлымрэ 
бжэнымрэщ, процент 
43,2-р джэд къазщ. 
 Мэкъумэш, уней Iуэху-
щIапIэхэм, фермер хэм 
яIыгъыр процент 17,4-рэ 
мэхъу. Абы щыщу про-
цент 22-р жэмщ, 
мэлымрэ бжэнымрэ 
процент 35-рэ, джэдкъа-
зыр - процент 12 мэхъу. 

Республикэм и мэкъу-
мэшыщIэхэм лыуэ Iэ-
щым, мэл-бжэнхэм, 
джэд  къазхэм ирагъэ-
щIым щIыхэхъуэм и фIы-
гъэ хэлъщ ахэр Iусып-
хъэхэмрэ къэкIыгъэ 
 щхъуантIэхэмкIэ нэсу 
къы зэгъэпэща зэры хъур.

БАТОКЪУЭ  Албэч. 

Лыуэ
къалэжьым
хагъахъуэ

Теддзэ тхыгъэхэм къы-
щыхьа бжыгъэхэм, къы-
щаIэта Iуэхугъуэхэм я пэжа-
гъымкIэ ахэр зытхахэм нэсу 
жэуап яхь. Авторхэмрэ редак-
цэмрэ я Iуэху еплъыкIэр зэте-
хуэ зэпыту щыткъым.

Що джэн Заирэ (2, 4-нэ нап.), 
Нэужьокъуэ Заирэ  (1, 3-нэ нап.), 
корректорхэм я дэIэпыкъуэгъу  Елмэс 
ФатIимэ.

КомпьютеркIэ газетым и теп лъэр 
ящIащ Ныр Саидэ, Щомахуэ Ма-
рианнэ.

Къэбэрдей-Балъкъэрым ЩэнхабзэмкIэ и министер-
ствэр, КъБР-м и Журналистхэм я зэгухьэныгъэр,                  
«КъБР-Медиа» къэрал кIэзонэ IуэхущIапIэр, «Къэбэр-
дей-Балъкъэр» ВТК-р, «Адыгэ псалъэ», «Кабардино-
Балкарская правда», «Заман», «Горянка», «Советская 
молодёжь» газетхэм, «Iуащхьэмахуэ», «Литературная 
Кабардино-Балкария», «Минги Тау», «Нур», «Нюр», 
«Солнышко» журналхэм я редакцэхэр, «КъБР-Инфо» 
хъыбарегъащIэ агентствэр, «Эльбрус» тхылъ тедзапIэр 
яхуогузавэ радио къулыкъум и унафэщI Теувэжыкъуэ 
Марианнэ Абузед и пхъум абы и къуэ Теувэжыкъуэ 
Инал Валерэ и къуэр дунейм зэрехыжам къыхэкIыу. 

КъБР-м и Лъэпкъ музейм 
къыщызэIуахащ дыщэкI, 
IэпщIэлъапщIэ Габоев Му-
сэбийрэ пасэрей упщIэ а  лэ-
рыбгъухэр зэхуэзы хьэсыж 
Локьяев Рашитрэ я гъэлъэ-
гъуэныгъэ. 

- IЭПЩIЭЛЪАПЩIЭ Габоев 
Мусабий и лэжьыгъэхэмрэ 
Локьяев Рашит зэхуихьэса 
упщIэхэмрэ я гъэлъэгъуэны-
гъэр зэуIу тщIащ нобэ. Ахэр 
щIэщыгъуэу зокIу, зэхозагъэ, 
- жиIащ Лъэпкъ музейм и 
унафэщI Накуэ Феликс гъэ-
лъэгъуэныгъэр къыщызэIуи-
хым. 

ЗэIущIэм къыщыпсэлъащ 
КъБР-м щэнхабзэмкIэ и ми-
нистрым и къуэдзэ Карчаевэ 
Iэминат. 

- Хьэпшып гъэщIэгъуэнхэм-
рэ упщIэхэмрэ щагъэлъагъуэ 
пэшым укъыщыщIыхьэкIэ, 
па сэ зэманым бгъэзэж хуэ-
дэщ. Балъкъэр лъэпкъым и 
гъащIэм IэпщIэлъапщIэ ным, 
гъуазджэм увыпIэшхуэ ща-
убыд. Мыбы щIэлъ дэтхэнэ   
хьэпшыпри   зэпыбоплъыхь 
лъэпкъ гупсысэхэм ухэту. 
Нобэ Мусэбий дигъэ лъагъу 
хьэпшыпхэр балъкъэр щэнха-
бзэм поджэж. ФIыщIэ лей 
хуэфащэщ упщIэ алэ рыбгъу 
телъыджэхэр зэхуэзы хьэса, 
зыхъума Рашити. Са хуо хъуа-
хъуэ адэкIи дахагъэ къагъэ-
щIыну, - жиIащ абы. 

Урысейм гъуазджэхэмкIэ и 
академием и академик Пащ-
ты Герман къыщыпсалъэм 
къыхигъэщащ зы гъуазджэ 
лIэужьыгъуэм адрейр игъэ-
дахэу зэрызэщIагъуар игу 
зэрыдыхьар. 

- Лъэпкъ гъуазджэм и щап-
хъэ дахэ зыгъэлъагъуэхэм 
фIы щIэ фхузощI. Лъэпкъыб-

БлэкIа зыгъэпсэхугъуэ махуэхэм «Спартак-Нал-
шыкым» гъэ джэгугъуэщIэм зыхуигъэхьэзыру зэ-
ныбжьэгъугъэ зэIущIитI и губгъуэм щригъэкIуэкIащ. 
Налшыкдэсхэм кърагъэблэгъащ Дагъыстэным и 
«Легион»-мрэ «Динамо-2»-мрэ. 

ЯПЭ зэIущIэм ди щIалэхэр дэджэгуащ Мэхъэчкъа-      
лэ  и «Легион»-м икIи 2:0-у ар къыфIихьащ. Зэхьэзэ-    
хуэм и япэ Iыхьэм и 16-нэ дакъикъэм Селяев Амыр-         
хъан  хьэрхуэрэгъухэм топыр щхьэкIэ яхудигъэкIащ. То-
пыр абы къезытар ди командэм къыхыхьэн мурадкIэ и 
зэфIэкIхэр зыгъэлъагъуэ Лелюкаев Аланщ. ЕтIуанэу 
къыхэжаныкIари Селяевырщ. Иджы абы IэкIуэлъа-          
кIуэу къигъэсэбэпащ ЛIуп Ислъам къыхита топыр. Ар 
къыщыхъуар зэIущIэм и япэ Iыхьэм и кIэхэрщ. АдэкIэ, 
бжыгъэм зэхъуэкIыныгъэ ягъуэтакъым. 

А махуэм губгъуэм къихьащ Каркаевыр, Жангура-       
зов Абдулыхь, Лелюкаевыр, Къардэныр, КIэдыкIуейр, 
 Молэмусэр, Бажэ Алан, Гъуэгузокъуэр, Блийр, Далие-
выр, Березовыр, Масленниковыр, Сэбаншыр, Хьэ цIы-
кIур, Селяевыр, Жангуразов Расул, Хьэшырыр, ЛIупыр, 
Котовыр, Черкесовыр. 

КъыкIэлъыкIуэ зэIущIэм ди щIалэхэр ядэджэгуащ 
 Мэхъэчкъалэ и «Динамо-2»-м икIи зэрытемыгъэ-                      
кIуауэ, бжыгъэр 2:2-уэ, иухащ. Налшыкдэсхэм ящыщу 
ЛIуп Ислъам топитIри дигъэкIащ. 

ХьэщIэхэм ядэджэгуащ: Каркаевыр, Лелюкаевыр, 
Молэмусэр, Къардэныр, КIэдыкIуейр, Березовыр, Бажэ 
Алан, Гъуэгузокъуэр, Джыназыр, Жангуразов Расул, 
 Тобоевыр, Щадзыр, Масленниковыр, ХьэцIыкIур, Се-
ляевыр, Сэбаншыр, Хьэшырыр, ЛIупыр, Черкесовыр, 
Ко товыр.

МыдэкIэ, фыщыдгъэгъуэзэнщи, УФ-м футболымкIэ и 
етIуанэ дивизионым и «Б» гупым хэтхэм я зэхьэзэхуэр 
гъатхэпэм и 23-м ирагъэжьэнущ. А махуэм ди командэр 
щыхьэщIэнущ «Кубань-Холдинг»-м и деж. 

Апхуэдэуи иджыблагъэ наIуэ къэхъуащ «Спартак-Нал-
шыкыр» зыхэт гупым зэIущIэхэр щрагъэкIуэкIыну ма-
хуэхэмрэ зэдэджэгуну командэхэмрэ. Абы иджыри зэ-
хъуэкIыныгъэ гуэрхэр игъуэтыну хъыбар щыIэщи, зэкIэ 
щыгъуазэ фыхуэтщIыркъым.

БАТОКЪУЭ  Албэч 

Къэбэрдей-Балъкъэрым ЩэнхабзэмкIэ и министер-
ствэр, КъБР-м и Журналистхэм я зэгухьэныгъэр,                  
«КъБР-Медиа» къэрал кIэзонэ IуэхущIапIэр, «Къэбэр-
дей-Балъкъэр» ВТК-р, «Адыгэ псалъэ», «Кабардино-
Балкарская правда», «Заман», «Горянка», «Советская ГГ
молодёжь» газетхэм, «Iуащхьэмахуэ», «Литературная
Кабардино-Балкария», «Минги Тау», «Нур», «Нюр»,ТТ
«Солнышко» журналхэм я редакцэхэр, «КъБР-Инфо» 
хъыбарегъащIэ агентствэр, «Эльбрус» тхылъ тедзапIэр 
яхуогузавэ радио къулыкъум и унафэщI Теувэжыкъуэ ТТ
Марианнэ Абузед и пхъум абы и къуэ Теувэжыкъуэ ТТ
Инал Валерэ и къуэр дунейм зэрехыжам къыхэкIыу.

«Орбита» тыкуэным хэт 
пэш зэгъэпэщам иджыб-
лагъэ пшыхь гуапэ ще-
кIуэкIащ. Абы ягу къыща-
гъэкIыжащ усакIуэ цIэ-
рыIуэ, зэдзэкIакIуэ Iэзэ, 
Урысейм и ТхакIуэхэм я 
 зэгухьэныгъэм, «Литера-
турэ зэдзэкIыгъэм и Iэп-
щIэ лъапщIэхэр» зэгухьэ-
ныгъэм, Кавказым и тха-
кIуэхэм я клубым хэта 
 Яропольский Георгий. Ар 
псэужамэ, илъэс кIуам и 
дыгъэгъазэ мазэм илъэс 
65-рэ ирикъунут. 

- ГЪАТХЭМ ипэ махуэм 
зэхэтша фэеплъ пшыхьыр 
Налшык и Горнэ хьэблэм зэ-
рыщекIуэкIыр дамыгъэ 
 лъа пIэщ - Налшык къалэр, 
мы щIыпIэр Георгий фIыуэ 
илъагъуу щытащ, - жиIащ 
зэIущIэр къыщызэIуихым 
абы и къызэгъэпэщакIуэ, 
«Го рянка» газетым и ре-
дактор нэхъыщхьэ, усакIуэ, 
драматург Къаныкъуэ За-
ринэ. - ЗэIущIэм къэкIуа-    
хэм фIыщIэ фхузощI, дя-
пэкIэ зыгуэрхэр кърихьэ-
лIэми ди гуапэ хъунущ. 

Япэу утыкур хуит хуащIащ 
Георгий и ныбжьэгъуфIу 
щы та усакIуэ Болатов 
 Юруслан. Абы и псалъэхэм 
наIуэ пщащIырт а тIур псэ-
кIэ зэпэгъунэгъуу, зэрыщIэу 
зэрыщытар. 

- КъБКъУ-м и литературэ 
зэгухьэныгъэращ къыщы-
щIэддзар. Абы накIуэрт 
Джуртубаев Хьисэ, Мазу-
ренкэ Игорь сымэ, Юрэрэ 
(Георгий дызэреджэр арат) 
сэри абыхэм дащыщт. А зэ-
маным ехьэлIа гукъэкIыж-
хэр куэдщ: дыщызэпсалъэу, 
ди Iуэху еплъыкIэхэр щызэ - 
 хуэ тIуатэу щыта зэIущIэхэр 
сигу къэкIыжыху, гъэщIэ-
гъуэн гуэр гум къредзэж. 
Мы махуэхэм сегупсысащ, 
ярэби, а зэманым псэуа 
Юрэ и образыр дауэ къэб-
гъэлъагъуэ хъуну пIэрэ, 
жысIэу. Ар нэхущ, псэгъэ-
загъэу тыншщ. Псом хуэ-
мыдэжу гукъинэщ усыгъэм 
ар зэрыхущыту щытар. Абы 

КОНЦЕРТЫР къызэIуихащ 
Къэбэрдей-Балъкъэрым и 
 Iэтащхьэм и Администрацэм 
и УнафэщI Къуэдзокъуэ Му-
хьэмэд. Ар къеджащ КъБР-м 
и Iэтащхьэ КIуэкIуэ Казбек и 

выр, Березовыр, Масленниковыр, Сэбаншыр, ХьэцIы-
кIур, Селяевыр, Жангуразов Расул, Хьэшырыр, ЛIупыр, 

Апхуэдэуи иджыблагъэ наIуэ къэхъуащ «Спартак-Нал-
шыкыр» зыхэт гупым зэIущIэхэр щрагъэкIуэкIыну ма-
хуэхэмрэ зэдэджэгуну командэхэмрэ. Абы иджыри зэ-
хъуэкIыныгъэ гуэрхэр игъуэтыну хъыбар щыIэщи, зэкIэ 
щыгъуазэ фыхуэтщIыркъым.

БАТОКЪАА УЭ  Албэч 

УФ-м щэнхабзэмкIэ 
щIыхь зиIэ и лэжьакIуэ,  
КъБР-м и цIыхубэ ар-
тист, Къэбэрдей-Балъ-
къэрым гъуазджэхэм-
кIэ щIыхь зиIэ и лэжьа-
кIуэ, республикэм и 
 Гуа щэ  театрым   и тхьэ-
мадэу илъэс куэдкIэ 
щыта Шумахуэ Влади-
мир Сэлмэн и къуэр 
псэужатэмэ, гъатхэпэм 
и 13-м илъэс 85-рэ ири-
къунут. 

ШУМАХУЭ Владимир 
къыщалъхуари балигъы-
пIэ щиувари Черкесск 
къа лэрщ. Абы икIри, 1957 
гъэм ар щIэтIысхьащ Ле-
нинград къалэм дэт, Те-
атрымкIэ, макъамэмрэ 
кинематографиемкIэ 
къэ рал институтым. А 
лъэ хъэнэм адыгэ щIалэм 
къыдеджащ икIи ныб-
жьэгъугъэкIэ къыпыщIа 
хъуащ иужькIэ СССР-м цIэрыIуэ щыхъуа 
артистхэу Олялин Николай, Прыгунов  Лев, 
Штиль Георгий, Виторган Эммануил сымэ, 
уэрэдус Резник Илья, нэгъуэщI куэди. 

1962 гъэм еджапIэр фIы дыдэу къиуха 
нэужь, Шумахуэм игъэзэжащ щалъхуа 
Къэ рэшей-Шэрджэсым, икIи занщIэу ха-
гъэхьащ абы и драмэ театрым.

1967 гъэм Владимир и унагъуэр Къэ-
бэрдей-Балъкъэрым къэIэпхъуэн хуей 
 хъуащ. И анэм и дэлъхур ди щIыналъэм и 
военкому къагъакIуэрти, и шыпхъумрэ  абы 
и бынхэмри къыздишат, я закъуэу къи-
мыгъэнэн, и нэIэ щIигъэтын папщIэ. Шу-
махуэ Владимир и адэ Сэлмэн Хэку за-
уэшхуэм лIыгъэ зэрихьэу хэтащ, нэмыцэ 
зэрыпхъуакIуэхэм яIэщIэкIуэдауэ щытащ. 
Зауэм ипэкIэ ар Къэрэшей-Шэрджэсым и 
облисполкомым и Iэтащхьэу лэжьащ, 
 СССР-м и Совет Нэхъыщхьэм и япэ зэ-
хуэсыгъуэм и депутату щытащ. 

Шумахуэ Владимир КъБАССР-м 
къызэрыкIуэу Музыкэ театрым и унафэ-
щIым и къуэдзэу ягъэуващ. Абы и уна-        
фэм щIэту республикэм япэу щагъэуващ 
«Лалуцэ», «Iэминат» лъэпкъ балетхэр, 
 Балэ Мухьэдинрэ Къардэн Хьэсэнрэ зэ-
датха «Мадинэ» оперэр. 

ИужькIэ Шумахуэм къулыкъу лъагэхэр 
зэрихьащ икIи, дэнэ щIыпIи щылэ -                           
жьами, и Iэзагъымрэ зэфIэкIымрэ къа-
дэкIуэу цIыхугъэр, зэхэщIыкIыр, напэр сыт 
щыгъуи япэ иригъэщащ. Ар щхьэхуещэу, 

Гукъыдэжрэ  дэрэжэгъуэрэ

хъуэхъу ЦIыхубзхэм я 
 дунейпсо махуэм ехьэлIам. 
Езы махуэшхуэр къызэIуа-
хащ «Гъатхэпэм и 8» зи фIэ-
щыгъэ уэрэдымкIэ.

Пшыхьым щыIуащ унагъуэ 

жьэгум и хъумакIуэ, цIыху-
хэм я къыщхьэщыжакIуэ, 
 Хэкум къулыкъу хуэзыщIэ, 
гъа щIэм и къыщIэдзапIэ 
бзылъхугъэхэм яхуэгъэза 
псалъэ гуапэхэмрэ хуабэ-
хэмрэ. Пэшышхуэм щIэс анэ-
хэр, щхьэгъусэхэр, шыпхъу-
хэр а псом ямыгъэгушхуэу 
къэ накъым.

Утыкур ягъэдэхащ рес-
публикэм и гуп цIэрыIуэхэм-
рэ уэрэджыIакIуэхэмрэ. Ап-
хуэ дэхэщ Музыкэ театрым и 
хорыр, «Кабардинка» къэрал 
академическэ ансамблыр, 
«Балкария» къэрал IуэрыIуа-
тэ-этнографие ансамблыр, 
уэрэдымрэ къафэмкIэ 
 «Тер ские казаки» къэрал 
IуэрыIуатэ ансамблыр, Те-
пеев Алим, Габаев Тенгиз, 
зэщхьэгъусэхэу Абанокъуэхэ 
Рустамрэ Эльмирэрэ, Бэчхэ 
Азэмэтрэ Ренатэрэ, Хъусин-
хэ Анзоррэ Замирэрэ. 

Пшыхьым хэтахэми абы 
 зыкърезыгъэхьэлIауэ зи ма-
хуэр зыхуагъэлъэпIахэми гу-
къыдэжрэ дэрэжэгъуэрэ 
 ягъуэтауэ зэбгрыкIыжащ. 

БЛИЙ Даянэ.
Сурэтхэр Къарей Элинэ 

трихащ.  

ЦIыхубзхэм я дунейпсо махуэм ирихьэлIэу Налшык дэт 
Музыкэ театрым концерт дахэ щекIуэкIащ. Ар зи щхьэусы-
гъуэкIэ зэхашахэр театрым ирагъэблэгъащ удз гъэгъахэм-
кIэ. ПэIущIэ пэшым къыщызэрагъэпэщат гъэ-
лъэгъуэныгъэ, сурэт зэмылIэужьыгъуэхэр, декоративно-
прикладной гъуазджэм щыщ IэрыкIхэр, гуащэ IэрыщIхэр, 
нэгъуэщI хэри хэту. 

Пасэрей  хьэпшыпхэр  ягъэлъагъуэ

зэхэр, лъэпкъ щэнхабзэр 
 хъумэным псом хуэмыдэу 
 дыщелIэлIэн хуей мы зэ-
маным фи лэжьыгъэм псом 
хуэмыдэу и мыхьэнэр лъагэщ. 
Фэ фхъумэр лъэпкъ щIэинщ, - 
захуигъэзащ зи лэ жьыгъэр 
ягъэлъагъуэхэм ЩIэ ныгъэ-
хэмкIэ Урысей академием                  
и академик Апшаев Маго-              
мед. 

КъБР-м и СурэтыщIхэм я 
 зэгухьэныгъэм и унафэщI 
 Къаныкъуэ Жаннэ жиIащ 
гъэ лъэгъуэныгъэм зэуIу ща-
щIа хъугъуэфIыгъуэхэм тхы-
дэрэ щэнхабзэрэ зэрахъу-
мэр.

- Iуэхур къызэзыгъэпэщахэ-
ми мыбдеж зи лэжьыгъэ 
щытлъагъухэми фIыщIэ фху-
зощI, япэрауэ. Мыбы ди 
 щэнхабзэр ехъумэ, егъэдахэ. 

Псом хуэмыдэу мыпхуэдэ 
Iуэхугъуэхэм мыхьэнэ яIэщ 
щIэб лэр тхыдэм хэгъэгъуэ-

зэнымкIэ, пасэм IуэхущIа фэ 
дахэу яIахэр яIэщIэмыхуным-
кIэ. Мыбыхэм бзэри, хабзэ-

щэнхабзэри яхъумэ, - жиIащ 
генерал-лейтенант Аттоев  Бо- 
 рис къыщыпсалъэм. 

- Си гугъакъым зэгуэр си 
IэрыкIхэр мыпхуэдэу згъэлъэ-
гъуэну. Илъэс куэд хъуауэ 
мыбыхэм селэжьми, си ныб-
жьэгъухэм сытрагъэгуш хуэу, 
иджыщ япэу хьэпшыпхэр    
утыку къыщисхьар. IэрыкIхэм 
елэжьын щIэздзауэ щытащ 
генерал-лейтенант Аттоев Бо-
рис и фIыгъэ кIэ. Зэгуэр абы и 
унэм сы щы хьэщIэу, и унэм 
щы хьыб жьэ щIэлъыр сигу 
ирихьати, тыгъэ къысхуи-
щIащ. Сэ щыхьыбжьитI сиIэт 
абы нэмыщI. Арати, сегуп-
сысащ абыхэм къахэпщIыкI  
 хъунум. Япэ дыдэу стIол 
сщIащ. Абы сызыIэпишэри, 
унэлъащIэ гъэ  щIэрэщIа-               
хэр къы хэсщIы кIыу зезгъэ-
сащ. Си Iэдакъэ щIэкIхэр 
зылъагъу си  ныб жьэгъухэми 
емышу с  хузэхуахьэсырт ахэр                         
къы    зыхэсщIыкIхэр. Си хьэп -
шып хэм, унэлъащIэхэм 
 дэт хэнэми фIэщыгъэ хуэс-
щIащ. Псалъэм папщIэ, мы-
быхэм куэду яхэтщ къызы-
хэсщIыкIар тыгъэ къысхуэ-
зыщIам я  цIэр зыфIэсщахэр, 
- жиIащ Га боевым. 

Илъэс куэд хъуауэ зэхуи-
хьэс упщIэ алэрыбгъухэм теп-
сэлъыхьащ, Iуэхур къызэ-
зыгъэпэщахэм фIыщIэ яхуи-
щIащ Локьяев Рашит. 

ГУГЪУЭТ  Заремэ.
Сурэтхэр  Къарей  Элинэ 

трихащ.

-       

Налшык и усакIуэ

«Орбита» тыкуэным хэт ехьэлIа сыт хуэдэ упщIэкIэ 
зыхуумыгъазэми, и жэуапыр 
щыуагъэншэу ищIэрт, зы-
гуэр зэдзэкIын хуейми,  
 цIыху зыбжанэм зэдэттха 
тхыгъэм щхьэщIэдзапIэ 
 хуи щIыну делъэIуми, зэи 
«хьэуэ» къыхигъэкIыртэ-
къым, нэгъуэщI зыгуэрым 
къы  зэремыхъулIэнум хуэ-
дэу, зэпэщут дэтхэнэри зэ -
рызэфIигъэкIыр, - жиIащ 
Болатовым

Юруслан игу къигъэкIы-
жащ зэгуэр къыщыщIауэ 
щыта зы Iуэху. Усыгъэ пшыхь 
зыбжанэ зэкIэлъыкIуэурэ 
иригъэкIуэкIын хуей хъуат 
абы. Япэм ирихьэлIэу 
 балъкъэр усакIуэ цIэрыIуэ 
Бабаев Ибрэхьим еп щIы-
хьащ, етIуанэм ипэ къихуэу 
Яропольскэр илъэгъуащ. 
Ещанэм зыри пщIыхькIэ 
къы хуэкIуатэкъыми гуза-
вэрт, «гур зэрыгъум дыгъур 
ирожэ» жыхуаIэу, зэры-               
хуейм хуэдэ дыдэ хъуатэ-
къым а зэIущIэр. Ар 
къыщIыхэзгъэщращи, псэм 
зыгуэр  зыхищIэр пэж хъунщ, 
мы зэIущIэми Георгий и псэр 
 дэгуфIэну Тхьэм къыщIи-
гъэкI! 

Экранышхуэм къытещу, 
макъамэ гуакIуэ щIэту къа-
гъэлъэгъуащ Яропольскэм 
и сурэт зэман зэхуэмыдэ-
хэм трахахэр. Заринэ фIы-
щIэ хуищIу къыхигъэщащ 
ахэр Ванинэ Наталье къы-

зэрыритар. Апхуэдэуи пшы-
хьым щыIуащ Яропольскэм 
и усэхэр, езыр къеджэу. 

- Яропольскэ зэдзэкIа-
кIуэр нобэ къызэрытхэмы-
тыжыр ди дежкIэ хэщIыны-
гъэшхуэщ. Телъыджэу абы 
урысыбзэм къригъэзагъэрт 
усэхэр, езым и Iэдакъэ-
щIэкIхэм я гугъу умыщIыххи, 
- жиIащ къыщыпсалъэм 
журналист, зэдзэкIакIуэ Iэ-
зэ Мэремкъул Ларисэ. - 
Адыгэ, балъкъэр тхакIуэ- 
хэм я закъуэкъым абы зи 
IэрыкI зэридзэкIар, сэ игъа-
щIэкIэ сызытемыгушхуэ-
фынухэри хэту, псалъэм и 
хьэтыркIэ, IутIыж Борис и 
«Эдип»-р. Къищтэ тхыгъэр 
зэрытха бзэр зыIурылъ 
лъэпкъым и шыфэлIыфэри, 
псалъэухахэм я IукIэри, 
урысыбзэкIэ къищIыкIар 
 нэхъ пэгъунэгъу дыдэ зэ-
рыхъуну щIыкIэри щыуа-
гъэншэу зыубзыхуф цIыху 
гъэщIэгъуэнт Георгий. 

Ларисэ къыздихьат Яро-
польскэм и интервью, ра -
дио нэтыну игъэхьэзырауэ 
щытар. УсакIуэ-зэдзэкIа-
кIуэм и гупсысэ гъэщIэ-
гъуэнхэр къызыхэщ абы и   
зы IыхьэфIи къызэхуэсахэр 
ирагъэдэIуащ. 

Яропольский Георгий ягу 
къагъэкIыжу, къэмыкIуэфу 
тхыгъэ къезыгъэхьахэм я    
IэдакъэщIэкIхэм къеджэу 
зэ IущIэм къыщыпсэлъа- 
хэм ящыщщ «Литературная 
Кабардино-Балкария» жур-
налым и редактор нэхъыщ-
хьэ Мамыш Владимир, 
«Солнышко» сабий жур-
налым и редактор нэхъыщ-
хьэ Щомахуэ Дарьерэ абы и 
лэжьэгъу Мазуренкэ Ма-
ринэрэ, нэгъуэщIхэри. 
 Къаныкъуэ Заринэ и гугъу 
ищIащ Смирновэ (Поло-
шевская) Наталье Ярополь-
скэм хуитхауэ щыта тхы-
лъым, абы щыщ пычыгъуэ-
хэми къеджащ.

Усыгъэм, тхэным зриша-
лIэ цIыхухэр хэту гуапэу, 
 хуабэу екIуэкIа пшыхьым 
 кърихьэлIа дэтхэнэри игъэ-
гушхуащ, я гум жьы дри-
гъэхуащ.  

ИСТЭПАН  Залинэ. 
Сурэтхэр Къарей Элинэ 

трихащ. 

Гъэ джэгугъуэщIэр
   къоблагъэ

И вагъуэр нобэми къытхуоблэ

IэрыIуэ щыхъуа

зыпэрыт IэнатIэхэм, 
зэфIигъэкI Iуэхухэм          
и фейдэ къызэрыхи-
хыным яужь итауэ 
 зыми ящIэжыр-
къым. Апхуэдэуи и 
бынхэр игъэсащ - 
Рус лани, Арсени, За-
лыми щIалэ ахъыр-
зэманхэщ, цIыхухэм 
зэра дэ Iэ пы къуным, 
я гуапэ зэ ращIыным 
хущIэкъу зэпытхэщ. 
Я адэм и напэмрэ и 
пщIэм рэ яIэту, абы 
зыхуиущияуэ щыта 
лъапIэныгъэхэр я  
 гъуазэу мэпсэу. 

Мыри дыщIыз-
гъужыну сфIэигъуэт, 
Шумахуэ Владимир 
ЩоджэнцIыкIу Алий 
и цIэр зезыхьэ Адыгэ 
драмэ театрым и 
уна фэщIу тIэунейрэ 
ягъэуващ. ЕтIуанэу 
щагъакIуэм щыгъуэ 

ди щIыналъэм и обкомым и япэ секретару 
щыта Мэлба хъуэ Тимборэ жиIэгъауэ щы-
тащ ар а  IэнатIэм зэ ры пэ лъэ щынум шэч 
къы зэрытримыхьэр. Ар щIыжиIами 
щхьэусыгъуэ иIэт, ари мызу. Абы щыгъуэ 
драмтеатрым щылажьэхэр  гугъу ехьырт - 
адыгэ артистхэри балъкъэрхэри зы унэм 
щIэст, транспорт яхурикъуртэкъым, деко-
рацэхэр, театр Iэмэпсымэхэр я мащIэт. 
ЖыпIэнурамэ, зэпаубыдыр, щIэ-
мыарэзыхэр мащIэтэкъым. Арати - пса-
лъэмакъыр щыкуэдт. Мис ахэр гуп сысэрэ 
акъылрэ хэлъу Шумахуэм зэфIи хыжат, 
иужькIи къытрамыгъэзэжу.

1990 гъэм Шумахуэ Владимир республи-
кэм и Гуащэ театрым и унафэщIу ягъа-
кIуэри, дунейм ехыжыху а къулыкъур зэ-
рихьащ. Сабийр фIыуэ илъагъурт, абыхэм 
я гуфIэ, я дыхьэшх макъым нэхърэ нэхъ 
лъапIэ дунейм темыту къилъытэрт. 

Мис апхуэдэ цIыху телъыджэу, 
щыпкъэу дунейм тетащ Шумахуэ Влади-
мир. Абы и дуней тетыкIамрэ и Iэужьымрэ 
къыдэ лэжьахэм нобэр къыздэсми 
ящыгъуп щэркъым, щапхъэу яIэщ. 
ЦIыхум и дежкIэ нэхъыщхьэри арауэ 
къыщIэкIынщ - зыхэ тахэм фIыкIэ ягу 
 къинэнырщ, и цIэр къыщраIуэкIэ, пса-
лъэ гуапэхэр хужа Iэнырщ. Апхуэдэ фэ-
еплъ нэху, лъэужь дахэ къигъэнащ 
 Шумахуэм.

ХЬЭЩЫКЪУЕЙ  Олег.

барыщIэхэмрэ спор тымкIэ - 42-22-88,  42-22-89; хаб-
зэхъумэ IэнатIэхэм ядэлэжьэнымкIэ -  42-60-53; 
зэдзэ кIакIуэхэм - 42 -21-88;  корректорхэм - 42-22-66; 
 компьютер IэнатIэм - 42-26-41; сурэттеххэм - 
 42-63-64. 


